
Монгол Улсын Их Хурлын 2009 оны намрын ээлжит чуулганы 10 дугаар сарын 08-ны өдөр / Пүрэв гариг/-ийн нэгдсэн хуралдаан 11 цаг 15 минутад Төрийн ордны УИХ-ын чуулганы нэгдсэн хуралдааны танхимд эхлэв.


Улсын Их Хурлын дарга Д.Дэмбэрэл ирц, хэлэлцэх асуудлын дарааллыг танилцуулж, хуралдааныг даргалав.  


Өглөөний нэгдсэн хуралдаанд ирвэл зохих 74 гишүүнээс  51  гишүүн ирж,  68.9 хувийн ирцтэй байв. Үүнд:


Чөлөөтэй: Н.Алтанхуяг, Д.Балдан-Очир,  Сү.Батболд, Э.Бат-Үүл,  С.Баяр,  Г.Баярсайхан,  Ц.Баярсайхан,  Л.Болд, С.Бямбацогт, Н.Ганбямба,  Л.Гансүх,  Д.Загджав,  Д.Оюунхорол,  Ш.Сайхансамбуу,  Ж.Сүхбаатар,  Х.Тэмүүжин,  Б.Чойжилсүрэн, Ц.Шинэбаяр,  Ж.Энхбаяр.


Өвчтэй: Д.Арвин,  Ц.Даваасүрэн, Э.Мөнх-Очир,  Ц.Цэнгэл

Улсын Их Хурлын сонгуулийн 25 дугаар тойргоос Улсын Их Хурлын гишүүнээр сонгогдсон С.Эрдэнийн тангараг өргөх ёслол, Улсын Их Хурлын гишүүний бүрэн эрхийг хүлээн зөвшөөрөх тухай асуудал 


Хэлэлцэж буй асуудалтай холбогдуулан Сонгуулийн ерөнхий хорооны дарга Н.Лувсанжав, нарийн бичгийн дарга Ч.Содномцэрэн, ажлын албаны дарга Д.Баяндүүрэн, Улсын Их Хурлын Тамгын газрын Ерөнхий нарийн бичгийн дарга Ц.Шаравдорж,  нарийн бичгийн дарга С.Магнайсүрэн,  ахлах зөвлөх Н.Цогтсайхан нар оролцов.

Улсын Их Хурлын гишүүний бүрэн эрхийг хүлээн зөвшөөрөх тухай Сонгуулийн ерөнхий хорооны дарга Н.Лувсанжав илтгэл тавив.


Илтгэлтэй холбогдуулан  Улсын Их Хурлын гишүүн  Ц.Нямдорж, Р.Раш, Ө.Энхтүвшин, Ч.Сайханбилэг, Х.Баделхан, А.Тлейхан, Ж.Батсуурь,  Су.Батболд, Д.Очирбат, З.Энхболд,  Х.Жекей нарын асуусан асуултад Улсын Их Хурлын Тамгын газрын Ерөнхий нарийн бичгийн дарга Ц.Шаравдорж,  Сонгуулийн ерөнхий хорооны дарга Н.Лувсанжав, нарийн бичгийн дарга Ч.Содномцэрэн нар хариулж, тайлбар хийв.


Үдээс хойших нэгдсэн хуралдаанд 15 цаг 20 минутад эхэлж, ирвэл зохих 74 гишүүнээс  52 гишүүн ирж,  70.2 хувийн ирцтэй байв.


Чөлөөтэй: Н.Алтанхуяг, Д.Балдан-Очир,  Сү.Батболд, Э.Бат-Үүл,  С.Баяр,  Г.Баярсайхан,  Ц.Баярсайхан,  Л.Болд, С.Бямбацогт, Н.Ганбямба,  Л.Гансүх,  Д.Дэмбэрэл, Д.Загджав,  Д.Оюунхорол,  Ш.Сайхансамбуу,  Ж.Сүхбаатар,  Х.Тэмүүжин,  Б.Чойжилсүрэн, Ц.Шинэбаяр,  Ж.Энхбаяр.


Өвчтэй: Д.Арвин,  Ц.Даваасүрэн, Э.Мөнх-Очир.


Улсын Их Хурлын гишүүн Р.Буд,  Г.Занданшатар,  Д.Лүндээжанцан, Ч.Улаан, Ц.Дашдорж,  Н.Энхболд нарын асуусан асуултад Н.Лувсанжав хариулж,  тайлбар хийв.


16 цаг 10 минутад  Улсын Их Хурал дахь МАХН-ын бүлэг завсарлага авч, хуралдаан өндөрлөв. 


Танилцсан:


ТАМГЫН ГАЗРЫН ЕРӨНХИЙ

НАРИЙН БИЧГИЙН ДАРГА




Ц.ШАРАВДОРЖ


Тэмдэглэл хөтөлсөн:


ХУРАЛДААНЫ ТЭМДЭГЛЭЛ


ХӨТЛӨГЧ:







Д.ЦЭНДСҮРЭН
УЛСЫН ИХ ХУРЛЫН 2009 ОНЫ НАМРЫН ЭЭЛЖИТ ЧУУЛГАНЫ

10 ДУГААР САРЫН 08-НЫ ӨДРИЙН НЭГДСЭН ХУРАЛДААНЫ
ДЭЛГЭРЭНГҮЙ ТЭМДЭГЛЭЛ

Д.Дэмбэрэл: Нээлттэй хийе. Та нар Эрдэнийн тангараг өргүүлнэ гээд цаашаа болохоор хачин юм хэлээд хэвлэл мэдээлэлд хэлээд яваад байдаг, энд орж ирчихээд одоо ямар нэгэн тайлбар байхгүй.  Бас УИХ-ын дарга дээр улс төр хийх санаатай, тэгэхгүй шүү.


Сайханбилэг, Лүндээжанцан нар бүлгийнхээ гишүүдийг оруулъя. Тамгын газар ирц бүрдүүлье.


Хэвлэл, мэдээллийнхнийг оруул.


Хоёр асуудал байгаа. Асуудлаа хэлэлцэнэ. 


Тангарагаа өргүүлнэ, одоо ажлаа явуулъя. Бүлэг яаж явуулах гээд байгаа юм бэ? би хурал явуулна. 


Тамгын газрынхан тэр хэвлэл, мэдээллийнхнийг оруул. Энэ яагаад орж ирэхгүй байгааг олон нийтэд тайлбарла.


Завсарлага авна гэвэл ёсоороо л авна. 


Ирц хүрээгүй байхад, хэвлэл мэдээллийнхэн орж ирээгүй байхад, чуулганы хурал нээлээ гэж эхлүүлээгүй байхад “би завсарлага авна”, “би завсарлага авна” гэхгүй. Бидэнд тийм дэг байхгүй шүү дээ, мэдэгдэл хийчихээд л гараад явж байдаг.  

Гишүүд суудлаа эзэлье. Гишүүдийн зарим нь яагаад орж ирэхгүй байгааг юу гэж үзэх вэ? 

Өнөөдрийн чуулганы  нэгдсэн хуралдаанд Сонгуулийн ерөнхий хороо асуудал танилцуулах ёстой.

Болд, Сүхбаатар,  Тэмүүжин, Чойжилсүрэн нар гадаадад томилолттой ажиллаж байна.

Улсын Их Хурлын гишүүн Балдан-Очир, Г.Баярсайхан,  Э.Бат-Үүл, Ганбямба, Оюунхорол, Сайхансамбуу, Шинэбаяр, Ж.Энхбаяр нар хөдөө томилолтоор тойрогтоо ажиллаж байна.

Өнөөдөр 62 гишүүн энэ хуралдааны танхимд ороод сууж байх ёстой. Энэ хангалттай ирц. Томилолтоор яваагүй мөртлөө чуулганы хуралдаанд орж ирэхгүй байгаа асуудлыг хэвлэл мэдээллийнхэнд тодорхой хэлж өгөх хэрэгтэй. Яагаад энэ чуулганы хуралдаанд орохгүй байгаагаа тайлбарлах ёстой. Үлдсэн гишүүдийг, би түрүүн нэр уншсан.

Эрхэм гишүүд ээ, Та бүхний энэ өдрийн амар амгаланг айлтгая.  Чуулганы ирц 53.3 хувийн ирцтэй байна. Сая миний хэлсэн гишүүд  нэмэгдэж нийтдээ  62 хүн өнөөдөр чуулганы хуралдаанд суух бололцоотой байгаа. 

Ингээд  2009 оны намрын ээлжит чуулганы  10 дугаар сарын 8-ны өдрийн нэгдсэн хуралдаан нээснийг мэдэгдье.

Өнөөдрийн чуулганы хуралдаанаар хэлэлцэх асуудлыг танилцуулъя.  

Улсын Их Хурлын сонгуулийн  25 дугаар тойргоос сонгогдсон Улсын Их Хурлын гишүүн С.Эрдэнийн тангараг өргөх ёслол түүний бүрэн эрхийг хүлээн зөвшөөрөх тухай асуудал

Хоёрдугаарт нь, Ашигт малтмалын тухай хуулийн зарим хэсгийг хүчингүй болсонд тооцох тухай хуулийн төслүүдийн хэлэлцэх эсэх.

Энэ хоёр асуудлыг хэлэлцэнэ.

Хэлэлцэх асуудлын дараалал ёсоор эхний асуудлыг хэлэлцье.

Ингээд  чуулганы хуралдаанд Сонгуулийн ерөнхий хорооны дарга, нарийн бичгийн дарга холбогдох нөхдүүд хүрэлцэн ирсэн байна.

Улсын Их Хурлын гишүүний бүрэн эрхийг хүлээн зөвшөөрөх тухай Сонгуулийн ерөнхий хорооны даргын илтгэлийг сонсоё. 

Лувсанжав даргыг индэрт урьж байна.

Н.Лувсанжав:  Улсын Их Хурлын дарга, эрхэм гишүүд ээ

Сонгуулийн ерөнхий хорооны  2008 оны  7 дугаар сарын 10-ны хуралдаанаар Улсын Их Хурлын 2008 оны ээлжит сонгуулийн нэгдсэн дүнгийн асуудлыг хэлэлцээд, маргаантай байгаа тойргийн дүнг маргаан шийдвэрлэгдэх хүртэл түр үлдээх, бусад тойргийн дүнг  Монгол Улсын Ерөнхийлөгчид айлтгаж, нийтэд мэдээлэх нь зүйтэй гэж шийдвэрлэж, сонгуулийн дүнг Улсын Их Хуралд өргөн барьсан билээ. Сонгуулийн  ерөнхий хороо Улсын Их Хурлын сонгуулийн  25 дугаар тойргийн хорооны  2008 оны 7 дугаар сарын З-ны өдрийн  16 дугаар тогтоол, Улсын Их Хурлын сонгуулийн тухай хуулийн тодорхой заалтуудыг зөрчсөн  тул тус тогтоолыг хүчингүй болгож, зөрчлөө арилгаж, маргаанаа шийдвэрлэхийг тойргийн хороонд үүрэг болгож, удаа дараагийн тогтоол  шийдвэрээ гаргаж иржээ. 

Энэ дагуу Улсын Их Хурлын сонгуулийн  25 дугаар тойргийн хороо 2008 оны 11 дүгээр сарын 20-нд хуралдаж,  19 дүгээр тогтоол гаргаж ирүүлснийг Сонгуулийн ерөнхий хороо  2009 оны 01 дүгээр сарын 13-ны өдрийн хуралдаанаар хэлэлцэж,  01 тоот тогтоол гарган, тогтоолын нэгдүгээр заалтаар УИХ-ын сонгуулийн 25 дугаар тойргоос сонгогдсон Ц.Мөнх-Оргил, Х.Тэмүүжин, Д.Энхбат нарын нэрийг Монгол Улсын Ерөнхийлөгчид айлтгаж, тэдгээрийн бүрэн эрхийг хүлээн зөвшөөрөх тухай асуудлыг Улсын Их Хуралд өргөн мэдүүлэх, мөн тогтоолын  2 дугаар заалтаар УИХ-ын  сонгуулийн 25 дугаар тойргоос сонгогдсон нэг сонгогдогчийн нэрийг хуулийн байгууллагаас шалгаж байгаа асуудлыг эцэслэн шийдвэрлэсний дараа өргөн мэдүүлэх нь зүйтэй гэж шийдвэрлэсэн юм.

Энэ шийдвэрийн дагуу Улсын Их Хурлын сонгуулийн  25 дугаар тойргоос сонгогдож түр үнэмлэх авсан Ц.Мөнх-Оргил, Х.Тэмүүжин, Д.Энхбат нар УИХ-ын гишүүний тангарагаа өргөж, бүрэн эрхийг нь хүлээн зөвшөөрсөн билээ.

Сонгуулийн ерөнхий хороо 2009 оны  9 дүгээр сарын 23-ны өдөр хуралдаж, тус хорооны  01 дүгээр тогтоолын  2 дахь заалтын талаар хэлэлцээд, Улсын Их Хурлын сонгуулийн тухай хуулийн  50 дугаар зүйлийн 50.7 дахь хэсэгт зааснаар санал хураалтын дүнгийн талаарх маргааныг тойргийн хороо эцэслэн шийдвэрлэх бүрэн эрхтэй. Энэ дагуу гарсан тойргийн хорооны  19 дүгээр тогтоол хүчинтэй хэвээр байгааг үндэслэн 2009 оны 01 дүгээр сарын 13-ны  01 тоот тогтоолын 2 дугаар заалтыг хүчингүй болгож, Сонгуулийн төв байгууллагын тухай хуулийн 7 дугаар зүйлийн  7.3.9-д заасан бүрэн эрхийнхээ дагуу тус тойргоос сонгогдож түр үнэмлэхээ авсан С.Эрдэнийн нэрийг Монгол Улсын Ерөнхийлөгчид айлтгаж, бүрэн эрхийг нь хүлээн зөвшөөрөх саналыг  Улсын Их Хуралд өргөн мэдүүлэхээр шийдвэрлэж хорооны 55, 56 дугаар тогтоолуудыг баталсан болно. 

Эдгээр шийдвэрийг Монгол Улсын Ерөнхийлөгчид  9 дүгээр сарын 28-ны өдөр айлтган нийтэд мэдээлсэн болно.


Улсын Их Хурлын эрхэм гишүүд ээ


Улсын Их Хурлын Сонгуулийн  25 дугаар тойргоос сонгогдсон С.Эрдэнийн бүрэн эрхийг хүлээн зөвшөөрөх асуудлыг хэлэлцэн шийдвэрлэж өгөхийг хүсье.


Анхаарал тавьсанд баярлалаа.


Д.Дэмбэрэл: Сонгуулийн ерөнхий хорооны дарга Лувсанжав танд баярлалаа. 


Одоо хуралдааны дэгийн дагуу  Сонгуулийн ерөнхий хорооны даргын илтгэлтэй холбогдуулан асуулт асууж, хариулт авах гишүүд Буд гишүүнээр тасаллаа. Хэний нэр ороогүй байна вэ? Лүндээжанцан,  Занданшатар, Дашдорж, Улаан.


Компьютерт программ өөрчлөлт орсон байгаа. Тийм учраас гишүүд карттайгаа харьцах талаар анхаарал тавьж, сайн мэдэж авах хэрэгтэй байна. Тамгын газар үүнийг сайн тайлбарлаж өгье.  Нямдорж гишүүн асуултаа асууя.


Ц.Нямдорж: Надад нэлээн хэдэн асуулт байна. Эхний асуулт нь Их Хурлын даргад байна.


Энэ иргэн Эрдэнэ гэдэг хүн тангараг өргөөгүй байж байхад орж ирээд гишүүний суудлыг эзлээд суучихдагийг юу гэж ойлгох вэ? Нөхөн сонгуулиар орж ирсэн хүмүүс тангараг өргөтлөө хойно сууж байгаад тэгээд тангараг өргөөд эрх нь баталгаажсаны дараа суудал дээрээ суудаг ёс тогтчихсон байсан юм л даа, Их Хурал дээр. Үүнийг чинь түрэмгийлэл гэж үзэх юм уу?  юу гэж үзэх юм бэ? нэгдүгээр асуулт ийм байна.


Хоёрдугаар  асуудал, энэ тойргийн хорооны бүрэлдэхүүнийг Их Хуралд танилцуулаач гэж Сонгуулийн ерөнхий хорооноос асуумаар байна. Аль аль намын хэн хэн орсон юм бэ? энэ тойргийн хороо, Сонгуулийн ерөнхий хорооноос өгсөн удаа дараагийн хууль ёсны тогтоолыг яагаад биелүүлээгүй юм бэ? учир шалтгаан юунд байна вэ гэдгийг асууя гэж бодсон юм.


Гуравдугаарт, энэ будилаад байгаа тойргийн бүх хэсгийн хороонд нийгмийн даатгалын буюу энэ Эрдэнээгийн удирдлаганд байсан ажилтнууд орж ажилласан гэдэг үнэн үү? үнэн бол 19 хэсгийн хороонд ямар албан тушаал хашдаг хэн хэн гэдэг хүмүүс орж ажилласныг хэлж өгөхийг хүсч байна.


Дөрөвдүгээрт, энэ хэсгийн хороонд орж ажилласан хүмүүст Эрдэнээ дарга байхдаа байрны мөнгө гэж мөнгө өгсөн үү, үгүй юу? Өгсөн бол хэн хэнд, хэзээ, хэдэн төгрөг өгсөн бэ гэдгийг хэлж өгөхийг хүсч байна.


Тавдугаарт, энэ тойргийн хороонд орсон ажилтнуудаас энэ сонгуулийн дүнг будилаантуулсан хэрэг явдалд оролцсон, үүнийгээ төлөө хариуцлагад татагдсан хүн байна уу? үгүй юу? Байвал хэн хэн гэдэг хүн энэ хэрэг явдалд оролцсон бэ гэдгийг хэлж өгөхийг хүсч байна. 


Зургадугаарт, тойргийн хорооны тогтоолд  тойргийн хорооны бүх гишүүд гарын үсэг зурсан уу? үгүй юу? Зураагүй бол ямар шалтгаан байгааг хэлж өгөөч ээ гэж хүсч байна.


Долдугаарт,  энэ Сонгуулийн дүнг засварласан гэдэг ойлголт байгаа. Олон удаа энэ яригдсан. Бичгийн машинаар биччихсэн нэг протоколд, гараараа засчихсан нэг протокол. Ингэж зассан протоколыг үндэслээд  Эрдэнэ гэдэг хүний асуудлыг тавьсан гэдэг үнэн үү? Тэр протоколыг бидэнд гишүүн болгонд үзүүлээч ээ.  Үнэхээр засчихсан байгаа юм бол яагаад асуудал оруулж ирээд байна вэ гэдгийг хэлээч.


Наймдугаарт, түрүүн Лувсанжав илтгэлдээ хэд хэдэн удаа Сонгуулийн ерөнхий хороо зөрчил, дутагдал засах даалгавар өгсөн. Үүнийг биелүүлээгүй гэсэн үг хэлсэн. Биелүүлээгүй юм бол Сонгуулийн хороо заасан дутагдал нь засагдаагүй байхад яагаад асуудал оруулж ирж байна вэ гэдгийн учир начрыг хэлж өгөөч.


Есдүгээрт, Эрүүгийн байцаан шийтгэх хуулийн  308 дугаар зүйлийн 2-т, давж заалдсан бол давж заалдах шатны шүүх зөвхөн давсан өргөдлөөр хязгаарлагдахгүйгээр хэргийг бүхэлд нь хянана гэсэн заалт байдаг.  Энэ маргаад байгаа асуудлаар давж заалдчихсан байж байхад өөрөөр хэлбэл шүүхийн тогтоол хүчин төгөлдөр байж байхад Сонгуулийн ерөнхий хороо урьдчилж асуудал оруулж ирж энэ улс төрийн будилаан хутгасан зорилгоо хэлж өгөөч ээ. 


Аравдугаарт,  Сонгуулийн ерөнхий хорооноос дахиад нэг юм асуумаар байна. Энэ Монгол оронд ардчилсан ёс, хууль дээдлэх гэдэг зарчим цаашдаа байх ёстой юу? үгүй юу? ёсгүй юм бол ёсгүй гэдгээ хэлээд өгөөч ээ. 


Д.Дэмбэрэл: Нямдорж нэмээд асууя.


Ц.Нямдорж: Үндсэн хуулийн нэгдүгээр зүйлийн 2 дахь хэсэгт  20 үг байдаг юм. Мөн гэдгээр дууссан 20 үг байдаг юм. Тэр  20 үг дотор шударга ёс, хууль дээдлэх нь төрийн үйл ажиллагааны үндсэн зарчим мөн гээд заачихсан байдаг юм. Энэ шударга ёс чинь алдагдчихаад байхад энэ хууль дээдлэх гэдэг юм чинь байхгүй болчихоод байхад гаргасан зөрчлийг нь засуулахгүйгээр мугуйдлан зүтгэж асуудал оруулж ирж, энэ Улсын Их Хурлын гишүүдийг зовоогоод байдаг. Энэ улс төрийн намуудыг талцуулаад байдаг, энэ балмад үйл ажиллагаанаасаа Сонгуулийн ерөнхий хороо хэзээ салах юм бэ? Та нарыг энэ Үндсэн хуулийн Нэгдүгээр зүйлийн 2 дахь заалтад үнэнч байна гэж ойлгож болох уу? үгүй юу?  Үүнийгээ хэлээд өгөөч. 


Би тэгээд нэг юм уриалмаар байна. Энэ асуудлаар маргалдах сонирхол надад алга. 


Монгол Улсын төрийн тэргүүн болсон хүн шударга байцгаая гэсэн . . ./хугацаа дуусав/


Д.Дэмбэрэл:  Лувсанжав хариулж байя. Тамгын газар эхний нэг дэх асуултанд хариулъя. Эхлээд Тамгын газар хариулъя. Дараа нь Лувсанжав энэ асуултуудад товч тодорхой хариулна.


Ц.Шаравдорж: Эрхэм гишүүний  тавьсан нэгдүгээр асуултанд хариулъя. Энэ нь С.Эрдэнэ Улсын Их Хурлын гишүүний суудал дээр ирж суусан нь хуульд нийцэж байна уу? үгүй юу гэсэн агуулгатай асуулт байсан.


Би нэг л зүйлийг энд маш тодорхой хэлье. Улсын Их Хурлын анхдугаар чуулганыг хийж, Улсын Их Хурлын гишүүнээр сонгогдсон  хүмүүс тангараг өргөх үед тэр хүмүүс бол энэ Улсын Их Хурлын хуралдааны танхимд  энэ суудал дээр суудаг. 


Ийм учраас Эрдэнийг тангараг өргөе гэсэн бодолтойгоор ирээд суудал дээрээ суусныг хууль зөрчсөн гэж үзэхгүй байна. Ийм л хариулт өгье.


Д.Дэмбэрэл: Лувсанжав хариулъя. 


Н.Лувсанжав: 25 дугаар тойргийн хороог тухайн үед Сонгуулийн ерөнхий хороо хуулийн дагуу улс төрийн намуудын саналыг харгалзан байгуулсан байгаа, бүрэлдэхүүнийг баталсан. Энэ бүрэлдэхүүнийг та бүхэнд танилцуулъя, асуултын дагуу. 


Даваасамбуу- МАХН-ын гишүүн, хорооны даргаар батлагдсан. Үүрийнтуяа- Нягтлан бодогч, эдийн засагч мэргэжилтэй, төрийн бус байгууллагын гүйцэтгэх захирал, Ардчилсан намаас нарийн бичгийн даргад, Энхтуяа- Шинжлэх ухаан техникийн их сургуулийн ахлах номын санч, Бүгд найрамдах намын гишүүн, Бүгд найрамдах намаас орсон, Банзрагч- Байгаль орчны яамны Хүрээлэн буй орчин, байгалийн нөөцийн газрын дарга, МАХН-аас орсон, Чулуунчимэг- Налайх дүүргийн нийгмийн даатгалын хэлтсийн дарга, Ардчилсан намаас орсон,  Зинаамэдэрийн Батбаяр- Усны Хэрэг эрхлэх газрын орлогч дарга, МАХН-аас орсон, Хишигбаатарын Алтанхуяг- Хувиараа хөдөлмөр эрхлэгч, Ардчилсан намаас орсон, Жамбалжав- Эрүүл мэндийн яамны эмнэлгийн тусламжийн удирдах газрын дарга, Монголын Уламжлалын нэгдсэн намаас  орсон, Баянмөнхийн Сүрэнжав- Олимп дээд сургуулийн сургалтын албаны ажилтан, Иргэний эвслээс орсон. Доржсүрэнгийн Гантуяа- 58 дугаар сургуулийн багш, Үндэсний шинэ намын гишүүн, Дарийжавын Ихбаяр- Хөдөө аж ахуйн их сургуулийн багш, Иргэний зориг намаас орсон. Ийм  11 хүний бүрэлдэхүүнтэй тойргийн хорооны бүрэлдэхүүн батлагдаж, ажилласан байгаа.


Тойргийн хороодын бүх хэсгийн хороодод хэн хэн орсон бэ гэдгийг тойргийн хороо, бүх хэсгийн хороодын бүрэлдэхүүнийг баталсан. Тэр нэрсийн жагсаалт өнөөдөр энд алга. Түүнийг би тодорхой хэлж чадахгүй байна.  


Эрдэнэ хэн хэнд байрны мөнгө өгсөн бэ гэдэг асуудлыг Сонгуулийн ерөнхий хороон дээр авч яриагүй, хэлэлцээгүй. Тийм учраас энэ асуудлаар мэдээлэл өгөх боломжгүй байна.


Энэ асуудлаас шүүх дээр Эрүүгийн хуулийн  131 дүгээр зүйлд холбогдож Сонгуулийн дүнд холбогдсон хүмүүс байна уу гэж байгаа. Энэ сонгуулийн дүнд холбогдсон тойргийн хорооны нарийн бичгийн дарга Үүрийнтуяа,  Лувсандагва- хэсгийн хорооны гишүүн, Ширэндэв -хэсгийн хорооны дарга, Намхайдорж –хэсгийн хорооны гишүүн, Жаргал- хэсгийн хорооны гишүүн, Лхагвасүрэн –хэсгийн хорооны гишүүн, Чулуунчимэг- тойргийн хорооны гишүүн гэсэн ийм хүмүүс холбогдож, эрүүгийн хэрэгт шалгагдсан байгаа. 


Тогтоолд хуулиар тойргийн хорооны дарга, нарийн бичгийн дарга гарын үсэх зурах ёстой. Тойргийн хорооны дарга Даваасамбуу гарын үсэг зураагүй. 


Үүрийнтуяа –нарийн бичгийн дарга гарын үсэг зурсан, тамга, тэмдгээ дарсан ийм зүйл байгаа.


Засварласан тогтоолыг  хэн заасан бэ гэсэн ийм асуудал байна. Засварласан тогтоол гэдэг маань бодвол бүлгийн ажлын хэсгээс нийтэд харуулаад байгаа тэр тогтоол байх гэж бодож байна.  Яг үүнийг хэн засварласан бэ, хэн ямар байдлаар засварлав гэдэг асуудлыг хуулийн байгууллага, криминилистик шинжилгээний дүнгээр тодорхой хэлсэн байгаа.  Хэн хэн зассан бэ гэдэг дээр холбогдож Намхайдорж, Ширэндэв нар холбогдож байгаа.


Тэгэхдээ гараар бичсэн тогтоол гэдгийг бид ямар тогтоол гэдгийг энд мэдэхгүй учраас хэлж чадахгүй байна. Сонгуулийн ерөнхий хороонд албан ёсоор 9 дүгээр хэсгийн тогтоол компьютерээр  принтерлэж гаргаж ирсэн хэсгийн хорооны тэмдэг, тамга дарагдсан, гарын үсэг зурагдсан ийм тогтоол байгаа. Тэр тогтоолыг бид барьж байгаа. 6 сарын 30-ны өдрийн 01 дүгээр тогтоол байгаа. 


Даалгавар биелүүлээгүй гэсэн ийм асуудлыг ярилаа гэж сая хэлэх шиг боллоо. 


Сая би илтгэлдээ  Сонгуулийн ерөнхий хороо бол удаа дараа энэ асуудлыг авч хэлэлцэх даалгаврыг өгсөн. Даалгаврыг жишээ нь  70 дугаар тогтоол гарахад  70 дугаар тогтоолыг хүлээн зөвшөөрөх боломжгүй гэсэн  17 дугаар тогтоолоо гаргасан. Энэ асуудлыг Сонгуулийн ерөнхий хороо бүрэн эрхийн хүрээнд дахин авч үзээд  71 дүгээр тогтоолоор бас үүрэг өгсөн. Тэгээд энэ үүрэг өгсний дагуу тойргийн хороо  19 дүгээр тогтоолоо эцсийн байдлаар гаргаж ирүүлсэн байгаа.


Тийм учраас даалгаврыг биелүүлээгүй гэсэн тийм зүйл харьцангуй асуулт байх. Яаж биелүүлээгүй гэдэг асуудлыг  өнөөдөр энд яригдаагүй, тойргийн хороон дээр ч тэр, Сонгуулийн ерөнхий хороон дээр ч тэр. Даалгавраа Сонгуулийн ерөнхий хороо өгдгөөрөө өгсөн, тэр даалгаврын дагуу тойргийн хороо ажилладгаараа ажилласан, ярьсан. Олон удаагийн хурлаараа бас ярьсан, маргалдсан, мэтгэлцсэн. Эцсийн эцэст  19 дүгээр тогтоолыг гаргаж ирүүлсэн. Энэ  19 дүгээр тогтоолыг үндэслэж З гишүүний бүрэн эрхийг хүлээн зөвшөөрсөн байгаа.


Эрүүгийн хэргийг давж заалдсан байхад Сонгуулийн хороо урьдчилж асуудал оруулж ирж байгаагийн зорилгоо хэлээч гэж байна.


Энд ямар нэгэн улс төрийн зорилго байхгүй. Сонгуулийн ерөнхий хороо өөрийнхөө бүрэн эрхийн хүрээнд асуудлаа шийдэж оруулж ирж байгаа.  Шүүх дээр 25 дугаар тойргийн санал хураалтын маргаантай асуудлыг шийдэх гэж хэрэг шалгаж байгаа юм байхгүй. Шүүх дээр тодорхой нэр бүхий  тойрог, хэсгийн хорооны гишүүд сонгуулийн дүнг будилаантуулсан асуудлаар  131 дүгээр зүйлээр үүссэн эрүүгийн хэргийг шийдэхээр ярьж байгаа. Шүүхийн шийдвэрээр бол тойргийн хорооны дүнгийн эцсийн хувь заяаг шийдэхгүй. Тийм учраас бид шүүхийн шийдвэрээс хамааралгүйгээр Сонгуулийн ерөнхий хороо өөрийнхөө бүрэн эрхийн хүрээнд хуульд заасан, хуулийн орчиндоо нийцүүлж энэ асуудлыг нэг тийш шийдэж, цэг тавъя гэсэн ийм л шийдлээр энэ шийдвэрүүдийг гаргаж, Их Хуралд өргөн мэдүүлсэн юм.


Монгол оронд Ардчилсан ёс, хууль дээдлэх ёс байна уу гэж байгаа. Энэ бол Үндсэн хуулийн төрийн байгууллага, албан тушаалтан болгон хүндэлж, мөрдөж байх ёстой зарчим. Сонгуулийн ерөнхий хороо бол өөрийнхөө үйл ажиллагааг өөрт нь хуулиар олгогдсон  тэр эрхийнхээ хүрээнд, хуулийн зохицуулалтын хүрээнд  хэрэгжүүлэх үүрэгтэй. Тэр хүрээндээ Сонгуулийн ерөнхий хороо асуудлаа шийдэж оруулж ирсэн гэж үзэж байгаа. Тийм учраас энэ зарчмыг зөрчсөн, зөрчөөгүй гэдгийг би хэлж мэдэхгүй юм байна. Бид хариулж ч чадахгүй байх. Үүнийг дүгнэдэг газар нь бас өөр газар байдаг байх гэж бодож байна.


Үндсэн хуулийн Нэгдүгээр зүйлийн заалт гэж байна. Сонгуулийн хороо энэ Үндсэн хуулийнхаа заалтуудад үнэнч үйл ажиллагаагаа явуулж, шийдвэрээ  гаргасан гэдэг ийм л нэгдмэл байр суурьтай байгаа.


Д.Дэмбэрэл: Гишүүд цагтаа багтаая. 05 минут.


Нямдорж цагтаа багтаагаагүй өнгөрсөн байна. Раш гишүүн асуултаа асууя.


Р.Раш:  Нэлээд асуудлууд давхцаж байна.  Саяны хариултаас харахад хэсгийн хороодын санал өгсөн тооллогын нэгдсэн дүн гар дээр алга байна гэх мэтчилэнгээр, гар бичмэл энээ тэрээ гэж би бас сайн мэдэхгүй байна гээд, Сонгуулийн ерөнхий хорооны дарга маань ийм юм яриад байх юм. Энэ байдлаас чинь болоод Монгол Улсын Их Хурал ажлаа үргэлжлүүлж чадахгүй болчихоод байгаа шүү дээ. Үүнийг би таны энэ мэдэхгүй гэдэг үгнээс болоод байна уу гэж ойлгох юм, та үүнд нэг хариулт өгөөч, нэгдүгээрт.


Хоёрдугаарт нь,  2008 оны 7 сарын 8-нд нэр бүхий  тус тойргийн хорооны гишүүдээс Сонгуулийн ерөнхий хороонд танилцуулга ирүүлсэн байна. Манай тойргийн саналын дүнг тоолох юм бол тун булхайтай болчихлоо. Үүнийг эргэж харж үзэж өгөөч гэж. Тэгээд ажлын хэсэг томилоод явуулсан, тэндээ ярихдаа Сонгуулийн ерөнхий хороо 2, 5, 9 дүгээр хэсгийн саналын хуудсыг дахин тоолуулах шийдвэр гаргасан байна. Гэтэл тэр шийдвэрээ яагаад хэрэгжүүлж чадсангүй вэ? Энэ дараагийн асуудал. Тийм шийдвэр гаргачихаад яагаад  тоолуулсангүй вэ? хэрэгжүүлсэнгүй вэ? тэр шийдвэрээ.


Цааш нь,  25 дугаар хорооны дарга нь хуралдаж байгаад энэ ер нь маргаантай, будилаантай асуудлууд олон байна, завсарлага авъя гээд нэр бүхий  3-4 хүн завсарлага авсан юм билээ. Хурал удирдаж байсан дарга нь. Тэгтэл араар нь тэр хурлыг ямар байдлаар юм бэ үргэлжлүүлээд тэгээд шийдвэр гаргачихсан. Оролцоогүй улсууд чинь гарын үсэг байхгүй, энэ маргаан Сонгуулийн ерөнхий хороонд ирээд л байсан. Энэ мэтчилэнгийн асуудлуудыг дор дор нь авч үзээд, зарчмын байр сууринаас хандаж яагаад болоогүй юм бэ? 


Цааш нь анхан шатны шүүхийн шийдвэр байгаа юм. Тэр шийдвэрт, тухай үед нэр дэвшээд санал хураалгаж байсан С.Эрдэнийг буруутгаж шийтгэсэн байсан. Тэгээд тэр үед давах шатны шүүхийн шийдвэрийг хүлээнэ гээд Сонгуулийн ерөнхий хороо Баяртсайханы асуудлыг Улсын Их Хуралд өргөн бариагүй. Гэтэл одоо болохоор давж заалдах шатны шүүх хамаагүй гэж яриад байдаг. Яагаад ингэж нэг суудал дээрээ янз янзын юм шулагнаад байдаг юм бэ? үүнийхээ тайлбарыг хэлж өгөөч.


Д.Дэмбэрэл: Лувсанжав


Н.Лувсанжав: Хэсгийн хорооны нэгдсэн дүн гар дээр алга байна гэж би хэлээгүй, түрүүн. Хэсгийн хорооны бүрэлдэхүүнийг тойргийн хороо баталдаг тэр шийдвэр гар дээр байхгүй учраас  хэсэг болгоны бүрэлдэхүүнд хэн орсныг хэлэх боломжгүй байна гэдгийг би түрүүн хэлсэн. Түүнээс биш хэсгийн хорооны нэгдсэн дүн зохих журмынхаа дагуу нэгтгэгдээд тойргийн хороогоор дамжаад Сонгуулийн ерөнхий хороонд ирж нэгтгэгдсэн.


2008 оны 7 сарын 8-нд тойргийн хорооны гишүүд  танилцуулга ирүүлсэн. Ажлын хэсэг томилж явуулсан. Дахин тоолуулах шийдвэр гаргасан, яагаад хэрэгжүүлэхгүй байна вэ гэдэг ийм асуудал байгаа юм. Сонгуулийн ерөнхий хорооны хурлаас  протоколоор шийдвэр гаргаж, протоколоор үүрэг өгсөн юм билээ. Тэр үүргийг тойргийн хороо мөн өөрийнхөө эрх хэмжээнийхээ хүрээнд авч хэлэлцээд тогтоолоор өгөөгүй үүргийг бид биелүүлэх боломжгүй байна гэдэг ийм хариуг өгч байсан юм билээ, шийдвэр гаргаж. Энэ асуудал чинь Сонгуулийн ерөнхий хороо асуудлыг тойрог дээр нь авч хэлэлцүүлэх удаа дараагийн шаардлагуудыг өгсний үндсэн дээр энэ  19 дүгээр тогтоол гарсан юм. Ер нь асуудлаа тойргийн хороо эцэслэн шийдвэрлэх хуулийн бүрэн эрхтэй. Тэр бүрэн эрхийнхээ хүрээнд асуудлаа шийдвэрлэх тэр арга хэмжээгээ тойргийн хороо аваад ирүүлээд, тэр шийдвэрийг нь үндэслээд бид З гишүүнийхээ бүрэн эрхийг хүлээн зөвшөөрүүлсэн, өргөн мэдүүлсэн байгаа юм. 


Тухайн үедээ Сонгуулийн ерөнхий хороо энэ асуудлаар тогтоол гаргаагүй юм билээ.  Дараа дараагийн хуралдаан дээрээс энэ асуудлаар шийдвэр гарсан юм байхгүй. Асуудлыг  Сонгуулийн ерөнхий хороо ямар байдлаар хандсан бэ гэвэл, тойргийн хороо бүрэн эрхийнхээ хүрээнд тэнд асуудлаа шийдэх ёстой гэдэг байдлаар хандаж үүрэг даалгавраа өгсөн юм билээ. Ингэж явж ирсэн, нэлээн хугацаа алдсан, удаан хугацааны туршид энэ асуудал явж ирсэн, ийм процесс болсныг би хэлмээр байна.


25 дугаар тойргийн хорооны дарга завсарлага аваад эзгүй хойгуур нь асуудлыг шийдчихлээ гэдэг ийм асуудал байгаа. Энэ чинь  16 дугаар тогтоол гаргасан хуралдааныг хэлж байх шиг байна. Сонгуулийн ерөнхий хороо бол 16 дугаар тогтоолыг хүчингүй болгох шийдвэрээ гаргасан шүү дээ. Тийм  Сонгуулийн ерөнхий хорооны шийдвэр байгаа. Асуудлаа тойргийн хороо 19 дүгээр тогтоолоороо шийдсэн юм. Анхан шатны шүүхийн шийдвэрийг гаргахад Сонгуулийн ерөнхий хороо өргөн бариагүй. Гэтэл одоо яагаад өргөн барив гэж.


Анхан шатны шүүхийн хоёр шийдвэр гарсан. Эхний удаад анхан шатны шүүхийн шийдвэр гарсан. Тэр шийдвэр гарах үед Сонгуулийн ерөнхий хорооны 2009 оны  01 тоот тогтоол хүчинтэй хэвээрээ мөрдөгдөж байсан юм. Ер нь энэ асуудлыг 1 дүгээр сарын  13-наас хойш бүр тодорхой яривал Содномцэрэн дарга бид хоёр томилогдсон 1 дүгээр сарын  16-наас хойш Сонгуулийн ерөнхий хорооны гишүүд сонгуулийн хороон дээрээ ямар байдлаар ярих вэ гэдэг асуудлыг хэд хэдэн удаа  авч ярьсан юм. Энэ асуудлыг Сонгуулийн ерөнхий хорооны хэлэлцэх асуудлын төлөвлөгөөнд оруулж хэлэлцэхгүй, хорооны гишүүд бол ямар ч байсан шүүхийн шийдвэрийг харъя, харзная гэсэн ийм байр суурьтай байснаас энэ асуудал хойшлогдоод явсан юм. 


1 сарын  13-наас хойш энэ асуудлыг Сонгуулийн ерөнхий хороо хэлэлцэх асуудлынхаа төлөвлөгөөнд оруулж, албан ёсоор санал нэгтэйгээр энэ төлөвлөгөөндөө оруулж хэлэлцсэн хурал бол  9 дүгээр сарын  23-ны өдрийн хурал. Энэ хурлаас тэр 1 тоот тогтоолынхоо асуудлыг яриад, ингээд шийдлээ гаргаад өргөн барьж байгаа юм.


Д.Дэмбэрэл: Оновчтой, ойлгомжтой асуулт болгоныг тодорхой хариулж өгье. Дахин дахин нэхэл болоод байх хэрэггүй юм.  Энхтүвшин дарга асуултаа асууя.


Н.Лувсанжав: Гурав дахь асуултыг би хариулсан. Анхан шатны шүүхийн шийдвэр эхлээд гарчихсан. Тэр үед та нар тэр шийдвэрийг эцсийн давж заалдах шатны дүнг хүлээнэ гэдэг байдлаар яагаад оруулсангүй вэ гэдэг асуудал ярьсан.  Одоо яагаад оруулав гэдгээ би тайлбарлалаа шүү дээ.


Д.Дэмбэрэл: Раш нэмээд тодруулъя.


Р.Раш: Ижилхэн хандах тухай. Яагаад нэгийг нь араас нь гарсан юм шиг, яагаад нэгийг  өврөөс нь гарсан юм шиг ингэж хуудамгай хандаж байна вэ гэдгийг л  би асуугаад байгаа юм. 


Н.Лувсанжав: Хороо бол үйл ажиллагаагаа хамтын зарчмаар явуулдаг, олонхиороо асуудлыг шийддэг ийм байгууллага л даа. Асуудлаа яг тэр журмаараа л шийдэж явж байгаа.  Энэ дээр аль нэгэн нэр дэвшигчид юм уу, аль нэгэн хүнд илүү тал өгч асуудлыг  авч яриагүй.  Хорооны гишүүд бүхий л талаас нь асуудлаа ярьж байгаад шийдлүүдээ гаргаж ирсэн. Өмнөх бүрэлдэхүүн ч ялгаагүй, одоо бидний байх үеийн бүрэлдэхүүн ч ялгаагүй, энэ зарчмыг барьж л ажиллаж байгаа. Сонгуулийн ерөнхий хороо өөрийнхөө бүрэн эрхийн хүрээнд зохицуулсан хуулийн хүрээнд асуудлыг яаж шийдэх вэ гэдгийг ярьж байж шийдэж оруулж ирсэн. 


Ө.Энхтүвшин:  Энэ дээр Эрдэнэ гэдэг хүнийг тангарагийг нь өргүүлэхгүй гээд Хувьсгалт намын бүлэг үзээд, үүнийг төлөө яваад байгаа юм бол бишээ.  Тэр сонгогчдын саналыг бодитой тоолж гаргаж баталгаажуулах л учиртай. Түүнийг л бид нар яриад байгаа юм. Түүнээс Эрдэнэдээ асуудал нь биш. Анхнаасаа үүнийг чинь тойрог, хэсгийн хороодууд, дараа нь Сонгуулийн ерөнхий хороо будлиантуулчихаад өнөөдөр биднийг ийм байдалд оруулчихаад байна шүү дээ. Хэд хэдэн янзын тоонуудыг ингээд явуулчихсан.  Байсхийж байгаад л нэг тогтоол гаргаад явуулдаг, тэгснээ дахиад л нэг тогтоол гаргаад явуулдаг, дахиад нэг тогтоол гаргаад л явуулдаг. Ингэж тэр тойргийн хороо чинь ажиллаж угаасаа болох байсан юм уу.  Янз янзаар тоогоо өөрчлөөд, тэр сонгогчдын тоог янз янз болгоод өөрчлөөд, Баяртсайханыхыг хасаад, Эрдэнийхийг нэмээд, бусад улсуудынхыг бас хамтад нь өөрчлөөд ингээд яваад байгаа, энэ чинь өөрөө ийм  байдалд оруулчихаад байгаа шүү дээ. Үүнийг мэдсээр байж байгаад Сонгуулийн ерөнхий хороо яагаад үүнийг ингэж түргэн оруулж ирээд байгаа юм бэ? би түүнийг дахин дахин асуугаад байна. Яагаад тэр өмнө нь шүүхийн эцсийн шийдвэрийг харна гэсэн тогтоолоо гэнэтхэн яагаад өөрчлөх болж байгаа юм бэ? шахалт ирсэн юм уу, та  нарыг шахаад байсан юм уу? яагаад ингэж байна вэ гэдгийг нэгдүгээрт мэдмээр байна.


Хоёрдугаарт тэр чинь, дүүргийн шүүхийн шийдвэр эцсийн шийдвэр биш шүү дээ. Түүнийг хотын шүүхүүд нь давж заалдах шатны шүүхэд нь заалдсан байна. Засгийн газар тодорхой хэлбэл Нийгмийн хамгаалал, хөдөлмөрийн яаманд давж заалдчихаад байна. Тэгэхэд чинь тэр давж заалдсаных нь дараагаар түүнийг мэдсээр байж байгаад шууд оруулаад ирж байгаа юм. Шүүхийн эцсийн шийдвэрийг харахгүй гээд өөрчилчихөөд оруулаад ирж байгаа юм. Энэ яагаад ингэж байгаа юм бэ? Бусад иргэдийг болохоор З шатныхаа шүүхээр яваад заалдаа. Дүүргийн шүүхийн шийдвэр бол эцсийнх бишээ  яв гэдэг. Яг Их Хурал болохоороо энэ асуудал дээрээ, өөрсдийнхөө юман дээр болохоор өө тэр дүүргийн шийдвэрээр явнаа, дараагийн шатных бол хамаагүй гээд ингэж ярих гээд байна  шүү дээ. Сонгуулийн ерөнхий хороо, дараа нь Их Хурал ингэж ярих гэж байна. Энэ ер нь яагаад ингэх гээд байгаа юм бэ? цаашдаа ер нь тэгээд сонгуулийн дүнг засаад тойрог хэсгийн хорооныхонтой ажиллачихвал ер нь тэгээд гарч болдог юм байна гэдэг юмыг л бид нар баталгаажуулах гээд байна шүү дээ. Үүнийг л гол нь нэгдүгээрт яриад байна.


Хэд хэдэн янзын тоо байна. Үүнийг хэлж өгөөч. Тэр 5 дугаар хэсгийн хороон дээр Эрдэнийн төлөө 567 санал өгснийг 607 болгоод засчихсан.  9 дүгээр хэсгийн хороон дээр  712 санал байсныг нь  738 болгочихсон. 2 дугаар хэсгийн хороон дээр 720 гээд, 823-ыг 720 болгоод явчихсан. Тэр  9 дүгээр хэсгийн хороон дээр  Эрдэнэ дээр  26 санал нэмчихсэн. Ийм олон юмнуудыг чинь оруулж ирчихээд, толгой эргүүлчихээд ингээд байж байгаа юм. Алиныг нь барих нь өнөөдөр бүү мэд. Тэгээд Баяртсайхан ялсан ч юм шиг, нэг юман дээрээ Эрдэнэ ялсан ч юм шиг ийм байдалд бид нарыг өнөөдөр  оруулчихаад байгаа юм. Сонгуулийн ерөнхий хороо яагаад энэ дээр ингэж хачин хандав. Яагаад энэ сонгогчдын эрх ашиг гэдэг юмыг энэ дээр уландаа гишгэв гэдгийг тойргийн хороонд ажилласан улсууд, хэсгийн хороонд ажилласан улсууд, дараа нь Сонгуулийн ерөнхий хорооноос дахин дахин асуугаад байна. Энэ ямар учиртай юм бэ? үүнийг чинь зассан байна гээд жишээ нь Цагдаагийн байгууллага нь энд Болдбаатар гэдэг хурандаа хүний бичиг байна. Энэ дээр тэр тэрний саналыг ингээд засчихсан байгаа нь тогтоогдлоо. Шүүхийн шинжилгээний үндэсний төвийн шинжилгээгээр нотлогдлоо гээд байдаг. Түүнийг нь яагаад авч  хэлэлцдэггүй байгаа юм бэ гэдгийг асуугаад байна, хамгийн гол зүйл бол.


Сонгуулийн ерөнхий хорооноос энэ дээр тодорхой хариултыг өгөөч. Танд ер нь бүх хэсгийн хорооноос ирсэн бүх  нэр дэвшигч бүрээр нь  . . . /хугацаа дуусав/.


Н.Лувсанжав:  Юуны өмнө  яагаад гэнэтхэн өөрчилөв? ямар нэгэн шахалт шаардлага байна уу? гэсэн асуулт байна. Бидэнд  ямар нэгэн шахалт шаардлага байгаагүй.  Ардчилсан нам өөрийнхөө тухай асуудлаар өөрийнхөө байр суурийг илэрхийлж ирүүлсэн албан бичиг бий.  Түүнийг бол хорооныхоо хуралдаан дээр танилцуулж олон талаас нь ярьж, асуудлыг шийдсэн юм.


Шүүхийн эцсийн шийдвэрийг яагаад гарсангүй вэ гэдэг асуудал дахин дахин гараад байна. Дүүргийн шүүх эцэслэн шийдвэрлээгүй байхад яагаад ингээд тавиад байна вэ гэдэг асуудал байна. Асуудлыг Сонгуулийн ерөнхий хороо одоо мөрдөж байгаа  2007 оны  12 сард шинэчлэн баталсан Сонгуулийн хуулийнхаа орчинд авч үзсэн юм. Энэ хуулийн орчноор  бол санал хураалтын дүнтэй холбоотой маргааныг тойргийн хороо эцэслэн шийдвэрлэх бүрэн эрхтэй. 


Тэгэхдээ тойргийн хороо бол хэсгийн хороодын  албан ёсны шийдвэрийг үндэслэж  сонгуулийн дүнг нэгтгэн шийдвэрлэх бүрэн эрхтэй.  Ийм учраас саналыг дахин тоолох асуудал бол манай мөрдөж байгаа хуулиар бол ялангуяа дээд шатны хороо нь шийдвэр гаргаад, санал дахин тоолуулах тийм хууль эрх зүйн үндэслэл бас байхгүй байгаа юм. 


Санал тоолох нэг л үндэслэлийг хуульд заасан байгаа. Тэр бол хэсгийн хороо, саналын хуудсанд орсон гарсан, саналын хуудасны тоо зөрсөн тохиолдолд дахин тоолох эсэх асуудлаа шийдвэрлэх эрхтэй.  Тэгэхээр энэ бүх юм бол хэсгийн хороон дээрээ асуудал, маргаан шийдэгдэх ийм хуулийн зохицуулалттай. Тойргийн хорооны эцэслэн шийдвэрлэсэн дүнг үндэслэж, Сонгуулийн ерөнхий хороо цааш нь уламжлах ийм л хуулийн орчин байгаа юм. 


Эрүүгийн шүүх, эрүүгийн хэрэг бол тодорхой хүн эрүүгийн хууль зөрчсөн үү, үгүй юу гэдэг асуудлыг шалган тогтоогоод зохих ял шийтгэлийг оноох ийм л хүрээний асуудал байгаа. Шүүхийн шийдвэрээс  тухайн тойрогт явагдсан санал хураалтын дүнтэй холбоотой маргааныг нэг тийш нь болгосон тийм шийдвэр  гарах боломж байхгүй.  Хуулийн байгууллагууд энэ тухайгаа ч Сонгуулийн ерөнхий хороонд мэдэгдэж байсан юм билээ. Энэ нь манай асуудал бишээ. Сонгуулийн  ерөнхий хорооны бүрэн эрхийн асуудал шүү гэдгийг. 


Тийм болохоор шүүхийн шийдвэрийг хамааралгүйгээр, асуудлаа өөрийнхөө одоо байгаа хуулийнхаа орчинд л Сонгуулийн ерөнхий хороо авч үзээд шийдье гэсэн ийм л шийдэл дээрээ олонхийн саналаараа шийдвэрээ гаргасан ийм учиртай.


Эргэлзээтэй олон дүнгүүд олон талаасаа яригдсан. Энэ ганц талаасаа ч яригдаж байгаа юм биш.  Зөвхөн Эрдэнийн саналыг өсгөөд байгаа  тийм байдлаар  бүх асуудал явчихсан юм бишээ. Аль аль талдаа байгаа.  Хуулийн байгууллагынхны бидэнд ирүүлсэн, Сонгуулийн ерөнхий хороонд ирүүлсэн бичгээс харахад  хоёрдугаар хэсэгт холбоотой тэр будилаан бол угаасаа  хэсгийн хорооны тогтоолд байгаа дүн тэр чигээрээ ямар ч засваргүйгээр нэгтгэгдсэн учраас тэнд  Баяртсайхан саналыг доош нь дарсан гэсэн тийм үндэслэл байхгүй гэдэг нь хэнд ч ойлгомжтой асуудал болсон. 


5 дугаар хэсгийн хороон дээр Эрдэнийн санал хийсвэрээр нэмэгджээ гэдэг асуудал яригдаж байгаа.  Прокурорын үзлэгийн дүнгээс үзэхэд  Эрдэнийн санал нэмэгдсэн биш дутуу гарсан тийм дүн л гарч байгаа гэх мэтээр. Аль аль талдаа асуудал нь байгаа юм.  Тийм учраас энэ юмыг бид Сонгуулийн хорооны гишүүд энэ шийдвэрүүдийг удаа дараа авч үзэж, тэр шийдвэрүүдээс өөртөө тодорхой итгэл үнэмшилтэй болсны үндсэн дээр асуудлаа  ямар хуулийнх нь хүрээнд яаж шийдэх вэ гэдэг саналаа гаргасан гэж л би ойлгож байгаа. Тэр утгаараа Сонгуулийн ерөнхий хороо олонхиороо асуудлаа шийдсэн.


Сонгуулийн ерөнхий хороон дээр яригдсан юман дээр гар бичмэлээр албан бусаар гараар зассан барьсан ямар нэгэн баримт бичгийг яриагүй. Бүх юм бол хэсгийн хорооны тогтоол, тэмдэг дарсан, албан ёсны баримт бичгүүд дээр л үндэслэж дүн  нэгтгэгдэж явагдсан байгаа. Санал хураалтын бүх хэсэгт гарсан нэгдсэн дүнгийн харьцуулсан судалгаа байна л даа. 


Энэ дүнг хэрвээ хэсэг болгоноор нь авсан саналыг хэл гэвэл энд байна.  


Ө.Энхтүвшин:  Тэр прокурорынхыг та хэлээд байх юм. Тэгтэл чинь үүнийг тоолсон цагдаагийн байгууллага байж байгаа. Тэгтэл прокурорынх дээр Эрдэнийхийг өсгөчихсөн биш, харин ч буурсан байгаа  гэдгийг сүүлийн үед, тэгтэл тэр цагдаа бас тоолчихсон байгаа. Алиныг нь үнэн гэж үзэх юм бэ?  Цагдаагийнх дээр чинь бас ингээд зарим хэсгүүдийн дүн дээр нь үзлэг хийгээд ингээд энэ нь тогтоогдлоо гээд байж байгаа. Түүнийг нь авах юм уу? эсхүл тэр прокурорынхыг нь авах юм уу? энэ дээр алиныг нь авах юм бэ, нэгдүгээрт нь.


Хоёрдугаарт нь, зөвхөн тэр сонгуультай холбоотой асуудлын талаар гомдол гаргаагүй гэж байна. Тэр хуулийн чинь  308 дугаар зүйл дээр Эрүүгийн байцаан шийтгэх хуулийн  308.2 дээр нь давж заалдсан гомдол  эсэргүүцэлд  дурьдсан зүйлээр хязгаарлахгүй ба бусад шүүгдэгчийн талаар давж заалдах гомдол, эсэргүүцэл бичигдсэн эсэхийг . . . /хугацаа дуусав/.


Н.Лувсанжав: Хариулъя. Тэгэхээр прокурорынх нь үнэн үү? Цагдаагийн шинжилгээний дүн үнэн юм уу? алиныг нь барих юм бэ гэж асуугаад байна. Сонгуулийн ерөнхий хороо бол Сонгуулийн хуулийн дагуу шат шатны сонгуулийн байгууллага өөрийнхөө бүрэн эрхийн хүрээнд гаргасан албан ёсны шийдвэрийг л барина.  Маргааныг тухайн шат шатандаа шийдсэн  тэр шийдвэрийг барьж Сонгуулийн ерөнхий хороо сонгуулийн дүнг өргөн мэдүүлэх ийм хуулийн орчинтой.  Энэ хуулиар бол Сонгуулийн ерөнхий хороо шууд хэсгийнх нь саналын хуудсыг дахин тоолох тийм эрхтэй байсан бол энэ асуудал маш тодорхой шийдэгдэх л байсан байх.


Асуудал юундаа байна вэ гэвэл хуулийн зохицуулалт чинь тойргийн хорооныхоо хэмжээнд эцэслэн шийдвэрлэгдээд түүнийг өргөн барина шүү гэсэн ийм л хуулийн зохицуулалттай учраас энэ хүрээнд  л Сонгуулийн ерөнхий хороо шийдвэрээ гаргасан гэдгийг би түрүүн хэлсэн.


Ч.Сайханбилэг: - Баярлалаа. Өнөөдрийн хэлэлцэж байгаа энэ асуудлаар  Улсын Их Хурал дахь МАХН-ын бүлэг урьд нь завсарлага авсан. Тэгээд бас энэ асуудлаар өнөө өглөө МАХН-ын бүлэг хуралдсан гэсэн ийм мэдээлэлтэй байгаа. Тэгээд бүлэг ямар шийдвэр гарсан бэ гэдгийг би бүлгийн ахлагч Лүндээжанцан даргаас асуух гэсэн юм. Тэгээд би дараа нь өөрөө үргэлжлүүлээд минутандаа үгээ хэлье.


Д.Дэмбэрэл: Сонгуулийн ерөнхий хорооноос л асуух ёстой юм. Хувьсгалт намын бүлэг юу шийдсэнийг мэдэх үү? Лүндээжанцан


Шаардлагагүй шүү дээ.  Ер нь яг л дэгээрээ явъя. Одоо бол Сонгуулийн хорооны даргаас асууна гэсэн хуультай. Хуулиараа л явъя.  Улс төр байхгүй.  Дараагийн асуулт, Баделхан. 


Сонгуулийн ерөнхий хорооноос асуух юм байвал асууж болно. Сайханбилэг Сонгуулийн ерөнхий хорооноос асууя.


Ч.Сайханбилэг:  Баярлалаа. Ер нь бол энэ асуудлаар Их Хурлын гишүүд маань нэг мөр ойлголттой болчихмоор байгаа юм. Өнөөдөр үнэхээр ийм асуудлуудыг яриад, баахан гацаад хоёр бүлэг аль аль талдаа хатуу шийдвэр гаргачихсан. Их Хурлын үйл ажиллагаа өөрөө гацаатай ийм байдалд орчихоод байна. Хоёр бүлгээс ажлын хэсгүүд гарсан. Ажлын хэсэг өчигдөр орой анхныхаа уулзалт хийгээд, өнөөдөр өглөө бас хоёр удаа уулзсан. Ойлголтуудаа нэг мөр болгоё гээд  бас өөр өөрт байгаа нотлох баримтуудаа эргээд нэг цуглая гэсэн ийм байдалтайгаар ажлын хэсгүүд ярьсан байгаа.  Бидний нэг байнга болгоомжилж байх ёстой юм бол Улсын Их Хурлын чуулганы танхимд Сонгуулийн ерөнхий хорооны үйл ажиллагаа явуулж байгаа зарчим руу халдаж орох, эсхүл шүүх байгууллага,  тусдаа шүүх засаглалын гарчихсан шийдвэрийг давхар шүүх ажиллагаа явж байгаа юм шиг ийм байдалд орохоос зайлсхийх, ер нь хаа хаанаа байгаа нотлох баримтууддаа тулгуурлаж ярина уу гэхээс биш, шүүх, прокурор, хэрэг бүртгэх, мөрдөн байцаах газруудын энэ үйл ажиллагаанд хутгалдаж орохгүйгээр, бас хий хоосон хатуу улс төрийн байр суурь баримтлахгүйгээр энэ асуудлуудыг яръя гэсэн ийм байр суурийг ажлын хэсгүүд дээр нэлээн ойлголцоод энэ түвшиндээ яриад явж байгаа.


Тийм учраас Улсын Их Хурлын удирдлагаас юу хүсэх гэж байна вэ гэхээр би Лүндээжанцан даргаас зүгээр нэг асуугаагүй юм. Энэ хоёр бүлгээс байгуулагдсан ажлын хэсгийг ажиллах бололцоогий  нь гаргаад, эргээд үүнийг яръя. Тэгэхгүй бол энэ асуултаас асуултад, гишүүдээс гишүүдэд шилжих тусам энэ уур амьсгал улам өөрөө утгагүй зүг рүүгээ яваад, энэ асуудал улам гацаах тэр зүг рүүгээ л яваад байх ийм байдлыг Их Хурлын удирдлага, ялангуяа энэ хуралдаан даргалж байгаа Их Хурлын даргыг би бас гаргахгүй байх талыг бодож өгөөч гэж ингэж хүсэх байна.


Ажлын хэсгүүд эцэслэж хаа хаанаа нэг мөр болохгүй бол хоёр талдаа их хоёр өөр юм яриад яваад байгаа юм. Энэ уур амьсгалтайгаа эргээд  хоёр бүлгийн гишүүд энэ чуулганы хуралдаан дээр яриад эхлэхээр түрүүний хэлдэг зарчмууд алдагдах гээд байгаа юм. Тийм учраас Лүндээжанцан дарга бид хоёр ч бас уулзсан.  Лүндээжанцан дарга энэ асуудлаар завсарлага авчихсан, үргэлжлүүлж завсарлага авна гэсэн ийм байр суурийг яръя гэсэн энэ саналыг Ардчилсан намын бүлгийн  ахлагчийн хувьд би дэмжиж байна.


Ажлын хэсгийг эргэж нэг ажиллуулчихаад, эргэж энэ чуулганы танхимд орж ирж ярихгүй бол энэ яриа нь өөрөө ярианаас яриа, гишүүдээс гишүүдэд шилжих тусам уур амьсгал улам дэмий зүг рүүгээ явна. Үүнийгээ хаа хаанаа харж байгаа учраас хоосон улс төр, бие биенээ чичлэхээсээ өмнө эргээд, ядаж энэ ярьж байгаа, ишилж байгаа цааснуудаа хүртэл нэг болгоод авах нь чухал шүү дээ. Тэгэхгүй бол олон олон, зарим нь хүчинтэй, хүчингүй, цаг хугацааны хувьд дараа нь үгүйсгэгдсэн зэрэг энэ бичиг баримтуудаа яриад байгаа юм.  Энэ ажлын хэсгүүд эргээд бүлэг, бүлэг дээрээ мэдээллүүдээ нэг мөр болгочихоод, эргэж энэ чуулганы хуралдаанаа хийхгүй бол улс төрд 10-20 жил явчихсан хүмүүс тэртэй тэргүй үр дүнгээ харж л байгаа шүү дээ.  Өнөөдөр энэ асуудал эхэлж байгаад, эцсийн шийдвэр гарахгүй гэдэг нь ойлгомжтой шүү дээ. Тийм учраас энэ эцсийн шийдвэр гарах зүг рүүгээ  явъя гэж ингэж уриалах гээд байгаа юм. Лүндээжанцан дарга ч гэсэн энд нэрээ бичүүлчихсэн байгаа. Тэгэхдээ Лүндээжанцан дарга энэ саналыг дэмжиж байгаа байх гэж ингэж найдаж байна. 


Ажлын хэсэг эхэлж ажиллуулаад, дараа нь бүлгийн гишүүдэд зөв мэдээлэл очуулаад үүнийхээ дараа эргэж нэг хуралдах бололцоогий нь Их Хурлын дарга таныг гаргаж өгөөч гэж ингэж хүсч байна.  


Би нэгэнт МАХН-ын бүлэг завсарласан асуудлаар дахин завсарлага түрүүлж авахыг хүсэхгүй байна. Тэгэхдээ Лүндээжанцан даргатай энэ асуудлаар ярьсан. Энэ утгаар нь ойлгоод, хоёр бүлэг, хоёр ажлын хэсэгт ажиллах бололцоогий нь гаргаж өгөөч гэж хүсч байна. Түүнээс бие биенээ чичлээд, эсхүл давхар шүүх ажиллагаа хийгээд байгаа юм шиг. Сонгуулийн ерөнхий хороог бид нар жил дөрвөн сарын хугацаанд хангалттай  нүдсэн шүү дээ. 


Өнөөдөр харьцангуй хувь хүний үзэл бодол биш, хуулийн зарчим яриад байгаа нь сайшаалтай. Тэгэхдээ энэ бололцоогий нь гаргаж өгөөч ээ гэж ингэж хүсч байгаа юм. Баярлалаа./ Д.Цэндсүрэн/


Д.Дэмбэрэл: -Баярлалаа. Чингэлтэй дүүргийн иргэд, сонгогчдын төлөөлөгчид УИХ-ын гишүүн Д.Очирбатын урилгаар УИХ-ын чуулганы ажиллагаатай танилцаж байна. Чингэлтэй дүүргийн сонгогчид удахгүй нөхөн сонгуульд оролцоно. Ингээд та бүхнийг сонгуулийн ажилд, УИХ-ыг бүрдүүлэх ажилд, хариуцлагатай ажилд их амжилт гаргахыг, ажил дээрээ амжилт гаргахыг УИХ-ын гишүүдийн өмнөөс хүсэн ерөөе. Баяр хүргэе. 


Гишүүд ээ, С.Эрдэнийн тангарагыг өргүүлэхэд одоо та нар бэлэн байна уу, үгүй юу? Тэгээд одоо ямар барьер тавиад байна вэ та нар? Ямар олон зантай юм бэ? Юу яриад байгаа юм бэ? Аан гэж бай. УИХ хэлэлцэж эхэлсэн асуудлаар хуультай. Хэлэлцэж эхэлсэн асуудлаа шийдэж шийдвэрээ гаргаагүй үед өөр асуудал дундуур нь хэлэлцдэггүй. УИХ-ын дарга энэ асуудлыг ойлгоод асуудлыг эхлүүлсэн. Эхлүүлсэн учраас УИХ-ын даргын тавьсан хавханд та хоёр орсон. Одоо өөр юм байхгүй. Би та нарт долоо хоногийн хугацаа өгсөн. Бэлтгэлээ хангаад ирээ гэж. Анхны өдөр би хэлсэн. Энэ бэлтгэл хангагдаагүй байна гэж. Энэ хоёр намын бүлгийг үгээ ол гэж долоо хоног өглөө. Одоо хэдэн хоног өгөх юм. Одоо байхгүй.


Одоо та хоёр, Д.Лүндээжанцан, та өнгөрсөн. Процесс явсан. Дарга нь хурлаа эхлүүлсэн. Одоо завсарлага авлаа гэхэд маргааш 10 цагт хуралдаан үргэлжлүүлнэ. Илүү юм байхгүй. Та хоёрын завсарлага авлаа гэж зарлаад чуулганыг гацаадаг чинь аль хэдийн. Дарга нь энийгээ ойлгоод асуудлаа шийдчихсэн. Одоо баяртай. Дараачийн асуултыг А.Тлейхан тавина. Х.Баделхан байсан юм уу? Х.Баделхан. Дараа нь А.Тлейхан. 


Х.Баделхан: - Баярлалаа. Ингээд Их Хурлын ажил ер нь гацчихаад байгаа л даа. Нэг ёсондоо Монголын төрийн ажил ингээд гацчихаад байгаа.


Д.Дэмбэрэл: - Гацаагүй ээ. Наадах чинь өнгөрсөн. Одоо гацхаас өнгөрсөн. 


Х.Баделхан: - Энэ бурууг бол энэ Сонгуулийн ерөнхий хороо хариуцана гэж ингээд үзэж байгаа юм. Яагаад гэвэл жил гаруй хугацаа ингээд шалгасан, дүгнэсэн, бүх шатаар шалгалт явуулсан. Яагаад ингээд зөв дүнгээ оруулаад ингээд Их Хуралд танилцуулахгүй байгаа. Ер нь Сонгуулийн ерөнхий хорооны сонгуулийн бүх шатны байгууллагуудын үйл ажиллагааны дутагдлаас болоод ингээд Их Хурлын ажил ингээд явагдахгүй байна гэж ингэж үзэж байгаа.


Ер нь эцсийн эцэст бид ард түмний сонголтыг л хүндэтгэх ёстой. Нэг ёсондоо ард түмнээс гаргасан. Тэр өгсөн саналыг хуудсыг зөв болгох үүрэг сонгуулийн хорооны бүх шатны байгууллагын үүрэг гэж би ингэж үзэж байгаа. 


Энэ хоёр талаас ажлын хэсэг гаргаад бүх процессыг шалгалаа ч гэсэн энд ямар нэг тохиролцоонд хүрэх боломж алга байна л даа. Тийм учраас миний асуух гэж байгаа асуулт бол тэр жинхэнэ нөгөө ард түмний сонгосон, санал өгсөн саналын хуудсыг дахиад тоолж болдоггүй юм уу? 


Сая одоо Сонгуулийн ерөнхий хорооны дарга энд ямар нэг хуулийн орчин байхгүй гэж ярьж байна л даа. Тэгсэн мөртлөө цагдаагийн газраас шалгаад дүн гаргасан байгаа юм. Тийм учраас өнөөдрийн хурлаас ажлын хэсэг гаргаад ерөөсөө эцсийн эцэст тэр ард түмний өгсөн саналын хуудсыг л тоолчихмоор байна. Тоолж болохгүй юу гэсэн тийм асуулт байгаа л даа. 


Н.Лувсанжав: - Сонгуулийн хорооны зөв бурууг бол бид ямар өөрсдөө дүгнэх биш дээ. Зүгээр саналын хуудсыг ахиад тоолж болохгүй шалтгаан юу байна вэ гэдэг дээр хууль маань саналын хуудсыг маргааныг шийдэх дээд шатны байгууллагын шууд аваад тоолчих тийм эрхийг өгөөгүй юм, хуулиар. Саналын хуудсыг дахин тоолох асуудал бол хэсэг тойрог дээрээ л эцэслэн шийдэгдэнэ гэсэн хуулийн заалт байгаад байгаа учраас энэ асуудал бол. Дээрээс нь бид Сонгуулийн ерөнхий хороо энийг тоолуулах талаар эрмэлзэл хүчин чармайлт гаргасан уу гэвэл гаргасан. Тэгээд хуулийнхаа хүрээнд очиж мухардаад тухайн тойргийн хороон дээрээ тоолох боломжгүй байгаа байдлыг нь хуулийн хүрээ нь хавччихаад ингээд болохгүй байгаа. Ийм процесс яваад ирсэн учраас энэ хэцүү л дээ. Тэр хуулийн байгуулага тоолох асуудал бол энэ сонгуулийн дүн гаргахад хуулийн байгууллагын тоолсон тэр дүнг баримтлах хуулийн орчин бас байхгүй. Тийм хууль байхгүй. Сонгуулийн маргааныг сонгуулийн байгуулага эцэслээд нэг тийш нь болгоод дүнгээ барьдаг, хэнээс ч хараат бусаар энэ асуудлыг шийддэг ийм л хуультай байгаа учраас бид хуулийнх нь хүрээнд ажиллая гэж ингэж олонхиороо шийдсэн ийм юм. 


Д.Дэмбэрэл: - Болоо юу? А.Тлейхан асуултаа тавъя. 


А.Тлейхан: - Баярлалаа. Асуултад тодорхой хариулахгүй байгаа учраас зарим асуултыг давхардахаас аргагүй болж байна. Тойргийн хорооны зарим гишүүдийн Н52 гэх мэт тооллогын дүнгийн будлианаас болж энэ маргаан үүссэн байна гэдэг ойлголттой байгаа. 


Сая хоёр төрлийн ярианд гарлаа. Нэг нь Ө.Энхтүвшин гишүүн гараар бичсэн эхний хуудсыг нь гараар засчихсан. Хоёрдугаар хуудас нь гарын үсэгтэй нийлүүлсэн тогтоолын тухай ярилаа. Гэтэл Н.Лувсанжав дарга болохоор надад тийм юм байхгүй. Бидэнд компьютер бүх юм бичсэн мэдээлэл ирсэн гэж ярьж байгаа юм. Гэтэл тэр тогтоолыг та хараагүй юм уу? Хэдэн төрлийн тогтоол байгаа тухай бидэнд мэдээлэл байдаг. Энийг нягтлах үүрэг таны үүрэг биш үү? Яахаараа та ажил хариуцсан мөртлөө ингээд би мэдэхгүй ээ, надад компьютерээр бичсэн юм байна гэж ярьж байдаг юм бэ? Энэ таны үүрэг биш үү, шалгаж тодруулах асуудал. 


Хоёрдугаарт нь, 25 дугаар тойргийн маргаантай зарим хэсгийн саналыг одоо дахин тоолох тухай Сонгуулийн хорооноос өгсөн үүрэг биелэхгүй байгаа тухай ярилаа. Ингэж одоо үүргээ биелүүлж чаддаггүй байгууллага ер нь байж байх ёстой юм уу, үгүй юм уу? Үүргээ биелүүлж чадахгүй дарга байж байх ёстой юм уу, үгүй юм уу? 


Гуравдугаарт, 25 дугаар тойргийн сонгуулийн 4 дэх мандатын асуудал шүүхээр эцэслэн шийдвэрлэгдээгүй байхад Сонгуулийн хороо өмнөх шийдвэрээ цуцалж гишүүн тангараг өргөх асуудал Их Хурал оруулж ирсэн нь Эрүүгийн байцаан шийтгэх хуулийн 308.2-ын хэрэг гэж хүн болгон яриад байгаа. Та биш юм шиг яриад байгаа. Аль нь үнэн юм бэ? Бүхэлд нь хянана гэсэн мөртлөө та одоо болохгүй юм шиг юм яриад байх юм. Яагаад одоо хуульчид нэг хуульд өөр өөрөөр тайлбарладаг юм бэ? 


Дөрөвдүгээрт нь, энэ асуудлаар, таны энэ оруулж ирж байгаа асуудлаар зарим иргэд гомдол гаргаж Үндсэн хуулийн цэцэд хандсан тухай мэдээлэл байна. Тэгэхээр хэрвээ энэ үнэн юм бол та энэ тухай мэдэж байгаа юу? Хэрэв үнэн юм бол таны оруулж байгаа асуудал чинь одоо түдгэлзсэн байгаа юм биш үү? Энийг бид одоо хэлэлцэх хэрэг байна уу? 


Хамгийн сүүлд маргаантай байгаа 25 дугаар тойргийн асуудлыг нягтлан шалгаж, үнэхээрийн одоо хэн нь ялсан бэ гэдгийг нягтлахгүйгээр хөнгөн гоомой хандаж УИХ-ын үйл ажиллагааг одоо хэвийн явуулах боломжгүй байдалд оруулж байгаа дутагдал нь Сонгуулийн ерөнхий хорооны үйл ажиллагаатай хамаатай, Сонгуулийн ерөнхий хорооны дарга, нарийн бичгийн даргад холбоотой байна гэж дүгнэвэл та хүлээн зөвшөөрөх үү? Ер нь нийгэм бол тэгж ойлгож байгаа. Сонгуулийн ерөнхий хороо гэдэг байгууллагын энэ хангалтгүй ажилласнаас болж өнөөдөр төрийн ажиллагаа хэвийн явагдахгүй байдалтай болж байна. 


Бидэнд хэн нь гарсан бэ гэдэг нь сонин биш хамгийн гол нь энэ хууль, шүүх бүх юм нь шударга байя. Иргэдийн сонголтыг үнэн зөвөөр нь гаргаж, итгэл үнэмшил төрүүлэх байдлаар авчирч баталгаажуулах ёстой гэсэн ийм байр суурь дээр байгаа. Тийм учраас та энэ ажлыг одоо Сонгуулийн ерөнхий хороо үнэхээр хангалтгүй хийж байна. Энэ төрийн үйл ажиллагааг хэвийн байдалд явуулж чадахгүй байгаа явдал нь Сонгуулийн ерөнхий хороотой холбоотой гэж дүгнэвэл та хүлээн зөвшөөрөх үү? 


Н.Лувсанжав: - Баярлалаа. Сонгуулийн аль ч шатны байгууллага аливаа асуудлыг шийдэхдээ Сонгуулийн байгууллагуудын албан ёсны баримт бичгийг үндэслэж асуудлыг ярина л даа. Гараар бичсэн, эсвэл тойргийн хэсгийн хорооны тамга тэмдэг байхгүй ийм асуудал, ийм материалыг гомдол гаргагч хавсаргаж ирүүлсэн юм билээ л дээ. Албан ёсоор асуудал шийдэгдсэн тэр тогтоол бол одоо ингээд байж байна. Энэ дээр тодорхой хэсгийн хорооных нь тэмдэг дарагдсан ийм л материал байгаа л даа. Энийгээ л одоо тойрог нь үндэслэл болгож асуудлаа шийдсэн. 19 дүгээр тогтоол гаргасан. Энэ 19 дүгээр тогтоолыг үндэслээд 3 гишүүн тангарагаа өргөсөн. Ингээд асуудал бол тэр хуулийнхаа хүрээнд явсан байгаа юм гэдгийг танд хэлмээр байна. 


Эрүүгийн байцаан шийтгэх хуулийн 308 дугаар зүйл гэж ярьж байгаа. Түрүүн Ө.Энхтүвшин гишүүн бас асуусан. 308 дугаар зүйлийн заалтыг бид мэдэж байна. Давж заалдах шатны шүүх асуудлыг тухайн гомдлыг хүрээнд хянадаггүй, бүх хүрээнд нь хянадаг. Тэгэхдээ энэ асуудал маань тухай эрүүгийн хүрээнд л хянагдаж байгаа шүү дээ. Тэрнээс биш саналын маргааныг шийдэх хүрээнд шүүх дээр асуудал хянагдах ёсгүй гэдэг ийм ойлголттой байгаа. 


Үндсэн хуулийн цэцэд Дашдовдон гэж хүн өргөдөл өглөө гэдгийгээ надад өөрөө өөрийн биеэр орж ирж хэлсэн. Тэгэхдээ Үндсэн хуулийн цэцэд хэрэг маргааныг шийдэх хуультай. Хэрэг үүсгэх тухай асуудал байдаг. Өнөөдөр Сонгуулийн ерөнхий хороонд энэ асуудлаар хэрэг маргаан үүсгэсэн албан ёсны шийдвэр Үндсэн хуулийн цэцээс ирээгүй байгаа. Хэрвээ цэц Сонгуулийн ерөнхий хорооны шийдвэрийг түдгэлзүүлэхдээ хүрвэл бас тодорхой шийдвэрээ гаргах ёстой. Тийм шийдвэр өнөөдөр байхгүй байгаа. 


Сонгуулийн ерөнхий хорооны дарга, нарийн бичгийн даргын хариуцлагын асуудлыг одоо бид хариулж мэдэхгүй юм л даа. Хариуцлага ярих ёстой хуулийн үндэслэлтэй, эрх мэдэлтэй тэр байгууллагуудын хүрээнд л яригдах байх. Бид бол буруу зөрүү юм хийгээд буруутдаг юм бол тэр хариуцлагаа хүлээхэд бэлэн л байгаа. Хариуцлагаас хэн ч мултрахгүй шүү дээ. Хариуцлагаас бултсан зугтсан юм алга. Хариуцлагын асуудлыг ярихыг бид хичнээн юу ч гэж байсан биднээс хамааралгүйгээр яригдах асуудал. Тийм учраас бид энийг одоо бидний зүгээс тэгнэ ингэнэ, тийм байна, ийм байна гэж хариулах боломжгүй байна л даа. 


Д.Дэмбэрэл: - Ж.Батсуурь асуулт тавъя. 


Ж.Батсуурь: - Баярлалаа. Тэгэхээр Баянгол дүүргийн сонгогчдын саналыг нь ерөөсөө миний хувьд итгэл үнэмшилтэйгээр ойлгохоо больчихлоо л доо. Уг нь сонгогчдын өгсөн санал нь хэнд ч ойлгомжтой, баримт нь ч байгаа л даа. Тэгэхээр шат шатны Сонгуулийн ерөнхий хороо, тойргийн хороо, хэсгийн хороо энэ тэр будлиулаад ойлгомжгүй болгоод байна гэж би ойлгож байна. Энэ тэгээд мөн үү? Би зөв ойлгож байна уу гэсэн нэг ийм асуулт байна. 


Тэгэхээр энийгээ бид итгэл үнэмшил, тэгээд Ерөнхийлөгчийн хэлээд байгаачлан одоо шударга, шүүхийг дээдэлж энэ дүүргийн сонгогчдын бодит саналыг нь үндэслэж бид одоо төлөөллийг нь оруулж ирж, эрхийг нь баталгаажуулмаар байгаа юм л даа. Тэгэхээр ойлгохгүй байгаа учраас бид яриад байгаа. Энийг ойлгомжтой болгоё, тодруулъя. Тэгэхээр энийг шат шатны сонгуулийн байгууллага, тэр тусмаа Сонгуулийн ерөнхий хороо бүр одоо хуулийн хүрээнд бодит тийм болгож оруулж ирэх боломж байхгүй юм уу? Бүр боломж байхгүй байгаа бол дахиж сонгууль явуулж болдоггүй юм уу? 


Тэгээд бидэнд одоо яах вэ Сонгуулийн ерөнхий хороо өөрөө итгэл үнэмшилтэйгээр энэ бол бодит саналаа гэж ойлгож байж магадгүй. Тэгэхээр олон баримт, олон санал, тоо дүн засагдсан. Ингээд төрийн байгууллагын, ялангуяа хууль, хяналтын байгууллагуудын янз янзын шийдвэр, сая Ө.Энхтүвшин дарга ч бас хэлж байна. Хурандаа Болдбаатарын ирүүлсэн албан тоот энэ тэр гээд. Тэгэхээр энийг Сонгуулийн ерөнхий хороо өөрөө өөр дээрээ маш тодорхой авч үзээд шийдэж болдоггүй юм уу? Ер нь санал хураалтын маргааныг тойргийн хороо эцэслэн шийдвэрлэх эрхтэй гэж байна. Мэдээж аливаа байгууллага үүрэг хүлээсэн төрийн байгууллага бол өөрийнхөө асуудлаар эцэслэн шийдвэр гаргах эрхтэй. Гэхдээ энд нь хэрвээ хууль зөрчигдсөн гэж үзэж байгаа юм бол хууль хяналтын байгууллага оролцохгүй гэсэн тийм хаалт хийсэн хуулийн тодорхой заалт байгаа юм уу? 


Н.Лувсанжав: - Шат шатны хороо будлиулаад байна гэсэн ийм дүгнэлт байна л даа. Тэгэхээр энэ санал хураалтын дүнтэй холбоотой маргаантай асуудал шат шатныхаа байгууллагаар яваад хуулийнхаа хүрээнд тойргийн хороо эцэслэсэн шийдвэрээ гаргаад, тэрийг үндэслээд 3 гишүүн тангарагаа өргөсөн энэ процесс ингээд явсан. Одоо Сонгуулийн ерөнхий хороо энийг одоо дахин сонгууль явуулах юм уу, эсвэл дахин тоолуулах боломж байна уу гэдэг ийм асуудал байна. Хуулиараа Сонгуулийн ерөнхий хороо шууд энийг дахин санал тоолуулах тийм эрх зүйн үндэслэл нь байхгүй байна. Өөрөөр хэлбэл энэ хуульд заасан тойргийн хороо эцэслэн шийдвэрлэх тэр процесс чинь явагдаад түрүүчийнх нь 3 гишүүн тангарагаа өргөөд явчихсан ийм процесс байдаг юм байна. Сонгуулийн ерөнхий хороо бол тойргийн хорооны шийдвэрийг үндэслэж дүнгээ гаргаж Их Хуралд өргөн мэдүүлэх ийм л хуулийн заалттай. 


Шударга бус, асуудлыг залруулах ийм боломж байна уу гээд байгаа. Сонгуулийн ерөнхий хороо бол энэ асуудлыг бас олон талаас нь ярьсан. Тэгээд эцсийн эцэст хуулийн орчин нь ийм байгаа болохоор энэ хуулийнхаа дагуу л асуудлыг шийдэх ёстой юм гэдэг дээр олонхи нь санал нэгдээд ингээд шийдвэрээ гаргасан ийм юм. 


Дахин сонгууль явуулах юм уу, нөхөн сонгууль явуулах ч гэдэг юм уу, энэ асуудал хуулиар үндэслэлүүд нь тодорхой заагдсан. Тэр үндэслэлүүд дотор энэ асуудал байхгүй л дээ. 


Д.Дэмбэрэл: - Су.Батболд гишүүн асуултаа тавъя. 


Су.Батболд: - Баярлалаа. Надад хэд хэдэн асуулт байгаа юм. Өнөөдөр бид шударга ёс Монголд хэрэгжих юм уу, Монголын төр хууль ёсоо эрхэмлэж дээдэлж, Үндсэн хуульд заасан тэр үзэл баримтлалаараа явах юм уу, үгүй юу гэдэг тэр зааг дээр тулж ирээд байна уу гэж бодож байна л даа. 


Одоо өнөөдөр надад мэдэгдэж байгаа мэдээллээр энэ асуудлыг хэлэлцэж шийдвэрлэхэд хэд хэдэн хүндрэлтэй асуудал тулгараад байгаа юм. Сая одоо Сонгуулийн ерөнхий хороон даргын хариултуудаас би энэ асуултын хариултыг ерөөсөө олж харахгүй байгаа юм. Өнөөдөр Баянгол дүүргийн сонгогчид хэний төлөө саналаа өгсөн юм. Хэн нь одоо илүү санал авсан юм гэдэг нь бидэнд тодорхой биш байгаа байхгүй юу. Олон удаагийн асуултаар гарч байна л даа. Хамгийн эхлээд энэ асуудлыг асууя гэж бодож байгаа юм. 


Энэ Сонгуулийн ерөнхий хороон дарга маань эрүүгийн хэрэг нь тусдаа. Тэнд шүүх дээр шийдэх учиртай. Бидэнд тэр эрүүгийн хэрэг 308 бол бидэнд ерөөсөө хамаагүй гэсэн зүйл яриад байгаа байхгүй юу. Гэтэл өөрөө тэр эрүүгийн хэрэг нь энэ Баянгол дүүргийн сонгогчид хэний төлөө саналаа өгсөн бэ? Тэр сонгогчдын санал өгсөн дүнд нь засвар орсон уу, үгүй юу гэдгийг шийдвэрлэх хэрэг шүү дээ. Тэгэхээр зайлшгүй энэ эрүүгийн хэргийг хэрхэн яаж шийдвэрлэснээс хамаарч энэ сонгуулийн дүн чинь өөрөө нөлөөлөх гээд байгаа байхгүй юу. Энийг нөлөөлөхгүй гэж тайлбарлаад байгааг би ерөөсөө ойлгохгүй байна. Н.Лувсанжав даргыг би бас энэ дээрээ дахиж хариу өгөөчээ гэж. Тэгэх юм бол бид одоо өнөөдөр Сонгуулийн ерөнхий хороо ч ялгаа байхгүй, Баянгол дүүргийн сонгогчид ч ялгаа байхгүй. Өнөөдөр гишүүний бүрэн эрхийг хүлээн зөвшөөрөх гэж байгаа УИХ ч ялгаа байхгүй, Баянгол дүүргийн сонгогчид хэн нь хэний төлөө ямар санал өгсөн юм бэ гэдгийг бид мэдэхгүй байна шүү дээ. Энийг нэг ялгаж өгөөчээ гэж. 


Хоёрдугаарт, Сонгуулийн ерөнхий хороо ер нь энэ бүх хэсгийн хороодод нэг дэвшигч бүрээр шийдвэр гаргах учиртай. 10 хүн өрсөлдсөн бол 10 хүний хэн нь хэдэн санал авсан юм бэ гэж. Өнөөдөр ирсэн мэдээллээр хэсгийн хороодоос зөвхөн 4 нэр дэвшигчийн талаарх мэдээллийг Сонгуулийн ерөнхий хороонд өгсөн гэж байгаа юм. Сонгуулийн ерөнхий хороог бид яах гэж байгуулдаг юм бэ? Жишээлэх юм бол тойргийн хороо юм уу, хэсгийн хороо шийдвэрээ гаргаад, тэр нь эцсийнх байдаг юм бол Сонгуулийн ерөнхий хороо гэж ер нь эрх мэдэлтэй юмыг байгуулаад, бүтэц бий болгоод, хөрөнгө мөнгө төсөвлөж байх бидэнд хэрэггүй шүү дээ. Гэтэл Сонгуулийн ерөнхий хороонд бүх 10 нэр дэвшигчээс ч юм уу, 9 нэр дэвшигчээс гарч ирсэн санал байхгүй зөвхөн 4 нэр дэвшигчийн санал байгаа тохиолдолд Сонгуулийн ерөнхий хороо энэ хэсгийн болон тойргийн хороодын шийдвэрүүдийг нэгтгээд, эдгээрийг үндэслээд УИХ-д энэ сонгуулийн дүнг нэгтгэн барьж байгаа нь хууль зөрчсөн үйлдэл гэж би үзэж байгаа юм. Энэ дээр Сонгуулийн ерөнхий хороо ямар байр суурь баримталж байгаа юм бэ гэж. 


Гуравдугаарт нь, Монголын төр, Монголын төр ч гээд байх юм байхгүй. Би Ц.Шаравдорж даргаас юм асууя гэж бодож байгаа юм. Би өөрөө бас нөхөн сонгуулиар орж ирж байсан. Өмнөх нөхөн сонгуулиудын тогтсон жишиг бол УИХ-ын гишүүн тангараг өргөөгүй байхдаа өөр суудалд сууж байдаг л даа. Жишээлэх юм бол сонгуулийн бүрэн эрхийн хугацаа дуусаад шинээр парламент байгуулж байгаа тохиолдолд арай өөр байдаг. Нөхөн сонгууль, цаашдаа сонгууль их маргаантай болох нь. Магадгүй 10, 20 тойрог дээр маргаан гарч магадгүй. Гэтэл одоо хэн нэг нь би ч ялсан, би ч ялсан гээд 20, 30 хүн орж ирчихээд энэ сандал дээр суучихаад байвал юу болох вэ? Манай Ц.Шаравдорж дарга энийг бүрэн эрхийн хугацаа дууссан парламентын тангараг өргөх ёслол, нөхөн сонгуулиар орж ирж байгаа сонгуулийн тангараг өргөн ёслолыг ялгаад байх шиг байна. Монголын төрд хууль ёсныхоо дагуу явдаг юм гэж байна. Ганцхан Монголын төр ч биш олон улсын жишгээр. Бас тухайн төрд тогтсон дэг жаяг гээд юм байдаг шүү дээ. Ялангуяа төрийн олон ажил өөрийн тогтсон, уламжилж ирсэн дэг жаягын дагуу явагддаг. Цаашдаа энэ дэг жаягыг авч явах тал дээр та төрийн нэг томоохон байгууллагын тамгыг барьж байгаа хүний хувьд ямар байр суурь баримтлах юм бэ? Энэ бол ойлгомжгүй байна шүү дээ. Бидэнд ч гэсэн эвгүй байна. Ийм асуултуудыг асуух гэсэн юм. 


Д.Дэмбэрэл: - Н.Лувсанжав. Тодорхой хариулъя. 


Н.Лувсанжав: - Баянгол дүүргийн сонгогчид хэний төлөө санал өгсөн нь ойлгомжгүй байна гэж байна гэж асууж байна. Сонгуулийн ерөнхий хороо ингэж үзэхгүй байгаа. Баянгол дүүргийн тойргийн дүнг тойргийн хороо эцэслэн шийдвэрлээд бидэнд ирүүлсэн 19 дүгээр тогтоол байгаа. Тэр тогтоол дээр нэр дэвшигч хүн бүрээр авсан саналыг нь тодорхой тоо хувьтай нь гаргачихсан байж байгаа. Өөрөөр хэлбэл хэсгээс ч тэр, тойргоос ч тэр нэр дэвшигч нэг бүрээр авсан саналыг бүрэн гаргаж байж л нэгтгэдэг шүү дээ. Хэсгүүд бол зарим нэр дэвшигчийн саналыг нэгтгэхгүйгээр 4 хүний нэрийг ирүүлсэн гэсэн тийм мэдээлэл танд байх шиг байна. Тэр бол ташаа мэдээлэл байна гэж би хэлмээр байна. Хэсэг болгон хуулийн дагуу бүх нэр дэвшигч дээр саналынхаа дүнг тоолоод тогтоолдоо нэг бүрчлэн бичээд ирүүлсэн. Тэр дүнг тойргийн хороо нэгтгээд гаргасан. Ийм юм байгаа юм. Тийм учраас энэ бол тэр хуулийн шаардлагыг зөрчөөгүй шаардлагын дагуу нэгтгэсэн дүн байгаа. 


Эрүүгийн хэргийг хэрхэн шийдвэрлэснээс хамаарахгүй гэж байгааг би түрүүн тайлбарласан. Эрүүгийн хэргийг шүүх шийдэхдээ Сонгуулийн дүнг хамтад нь шийдэхгүй. Санал хураалтын дүнг шийдэхгүй. Сонгууль будлиулсан тодорхой эрүүгийн гэмт хэрэгт заасан тэр үйлдлийг хийсэн тийм хүмүүс хэрвээ тогтоогддог юм бол зохих ял шийтгэлийг хүлээлгэнэ. Сонгуулийн байгууллага өөрийнхөө хуулийн дагуу шат шатаараа хянагдсан тэр журмаараа л сонгуулийнхаа дүнг гаргаад өргөн мэдүүлэх тийм хуультай. Тэр хуулиараа явж байгаа. 


Д.Дэмбэрэл: - Су.Батболд тодруулъя. 


Су.Батболд: - Ер нь одоо цаашдаа хэцүү болох юм байна даа. Хэн нэг Сонгуулийн хороонд ажилладаг нэг авгай гараараа сонгуулийн хэсгийн хорооны дүнг засварлаад гүйж авчраад өгчих юм бол тэр сонгууль хүчинтэй болох юм байна л даа. Цаашдаа ийм маягаар Монголд сонгууль явагдана гэх юм бол Монголын төр засаг шударга байдлаар бий болно гэдэг хэцүү байна. 


Хоёрдугаарт, Н.Лувсанжав дарга та өөрийнхөө толгойгоор ажлаа явуулж байна уу? Би ингээд суугаад сонсож байхад хажуунаас чинь энэ Ч.Содномцэрэн гээд нарийн бичгийн дарга хэлэх үгийг чинь хэлээд байх юм. Энэ чинь өөрийнхөө толгойгоор ажлаа явуулж байвал яасан юм. 


Н.Лувсанжав: - Би өөрийнхөө толгойгоор ажлаа явуулж байя даа. 


Ч.Содномцэрэн: - Нэмэлт хариулт өгье. Миний нэр гарсан учраас. Бид бол одоо хуулиар. Тэгэхээр энэ бол гишүүд жаахан буруу ташаа мэдээтэй байх шиг байна. Энэ 4 хүний нэрээр тогтоол гараагүй ээ. 19 дүгээр тогтоол бол нэр дэвшсэн 31 хүн бүрээр. Авсан санал нь хувьтайгаа ингэж гарсан. Энүүгээр УИХ-д өргөн барьсан. УИХ бол түрүүчийн 3 хүнийг нь хүлээн зөвшөөрөөд тангарагийг өргүүлсэн байж байгаа. Тэр гараар бичсэн гэдэг бол Сонгуулийн ерөнхий хороонд гараар бичсэн тогтоол ирээгүй. Гараар бичсэн хэсгийн хорооны тогтоол ирээгүй. Тамга тэмдэгтэйгээ ийм тогтоол ирсэн. Хэсгийн хорооны ТД0027 гэсэн тамгатай. Дарга, нарын бичгийн гарын үсэгтэй ийм тогтоол ирсэн. Энийг нь үндэслэж тойргийн хороо дүнгээ гаргасан байна лээ. Энийг манай гишүүд бас ямар яасан нь мэдэхгүй. Энэ Ц.Баяртсайханы өргөдөлд тамга тэмдэггүй тийм хавсаргасан юу бол Сонгуулийн ерөнхий хороонд ирсэн байдаг юм. Өргөдөлд нь. Тэр өргөдөлд хавсаргаснаас нь бид аваагүй. Тойргийн хорооноос ирсэн тамга тэмдэгтэй, дарга Ширэндэв, нарийн бичгийн дарга Намхайдорж гэсэн ийм юутай. ТД0027 хэсгийн хорооны тэмдэгтэй ийм 6 сарын 30-ны өдрийн 01 тоот хэсгийн хорооны тогтоолыг үндэслэж энэ дүнд оруулсан. Энэ нэг жаахан ташаа мэдээлэл яваад байна. Гараар бичсэн юмыг үндэслээд ингээд дүн гаргасан юм байна гэсэн ийм ташаа мэдээлэл яваад байна шүү. 


Д.Дэмбэрэл: - Ц.Нямдорж эхлээд надад тавьсан нэг асуулт байгаа юм л даа. Одоо Ц.Шаравдорж хариулаад байх ч юу байх вэ. Түрүүн хууль нэг их зөрчөөд байсан юм байхгүй гэж. Тэр үнэн. Энд бол хууль зөрчигдөөгүй. Харин төр төмбөгөр ёс ёмбогор гэж. Бид 400-гаад хуультай. Хуульд заагаагүй өдий төдий асуудал Монголын ард түмэн ёс жудаг, жаягаар авч явдаг. Төрийн байгууллагын аль нэг хүний албан хаалгыг татахдаа тогшиж байж ордог. Энэ болгон хуульд заагаагүй ч гэсэн ёс жудаг, жаяг. Энийг биелүүлээгүй хүн бас л нийгэмд хууль зөрчсөнтэй адил муухай харагдаж байдаг юм. Ц.Шаравдорж хариулах гээд байх юм байхгүй. Энэ танхимын дэг журам, ёсыг сайн сахивал энэдээ дүрэм журмаа тодорхой болго. Энэ дээр маргаад байх юм байхгүй. Ойлгомжтой асуудал шүү дээ. Хууль зөрчигдөөгүй. Харин ёс зүйг бол одоо өөр юм харагдаж байна лээ шүү дээ. Ингэж ойлгоод явъя. Хариулт байхгүй. 


Д.Очирбат асуултаа тавъя. 


Д.Очирбат: - Ер нь шударга ёсны талаар өнөөдөр нэлээдгүй ярих ёстой байх л даа. Бид Н.Баяртсайханы асуудлыг шүүхийнхээ шатандаа шийдэгдээгүй байна гээд үлдээж байсан. Бүлэг дээрээ ч ярьж байсан. Бид тэр шударгынх төлөө явах гээд байгаа юм шиг. Эсвэл нэг хэнээрхүү зан гаргах гээд байгаа юм шиг. Ингэж байгаад Н.Баяртсайхан, нэг нөхрийнхөө асуудлыг орхиж байсан. Хуралд оруулж ирээгүй. Оруулъя гэхэд бид бүгд өөрсдөө зөвшөөрөөгүй. 


Өнөөдөр С.Эрдэнийн асуудал босоод ярьж байгаад орж ирж байна л даа. Бид зөндөө л ярьж байна. Хоёр өдөр, гурван өдөр хичнээн ярьж байна. Тэгэхээр би энийг Сонгуулийн ерөнхий хорооноос түрүүнийх нь тэр Н.Баяртсайханы асуудлыг оруулж ирээгүй мөртлөө С.Эрдэнийн асуудлыг өнөөдөр оруулж ирж байна. Энэ чинь таны яг өөрийнхөө хувь хүний хувьд шударга ёс мөн үү. Шударга гэж үзэж байна уу? Энийг нэг хариулж өгөөч. 


Сонгуулийн ерөнхий хороо ер нь өнөөдрийн тавьсан асуултууд, гишүүдийн тавьсан асуулт дээр миний хувьд хангалтгүй хариулаад байна. Эсвэл албаар тэгж бөөрөнхийлж хариулаад байна уу гэсэн дүгнэлтэд хүрч байна. Сонгуулийн ерөнхий хороо хийх ёстой ажил маань, түрүүн та өөрөө хэллээ. Маш олон цагдаагийн, тойргийн хорооны, хэсгийн хорооны энэ үнэлэлт дүгнэлтүүд, баахан энэ тайлбарууд бүгдээрээ гараад ирсэн. Альныг нь зөв үнэн гэж үзэх юм бэ? Та түрүүн хэлсэн. Энэ хэдэн олон асуудлуудыг нь бид шат шатныхаа, тухайн шат шатныхаа тэр хэсгийн хороо, тойргийн хороодынхоо шийдвэрийг баримтална гэж. 


Өнөөдөр тэр тойргийн хороодоос гаргасан энэ гомдол, энэ тойргийн хороон дээр булихай үүссэн маш олон асуудлууд энд орж ирсэн байна л даа. Жишээлбэл 28 сонгуулийн хэсгийн хорооны 20 хэсгийн хороонд сонгууль будлиантай болсон байна гэж энэ хэсгийн тойргийн хорооны дарга нь, ажлын хэсгийн дарга нь гаргаад ирсэн байх жишээтэй. Энд Н.Баяртсайханы 7 сарын 6-ны өдөр 2 дугаар хэсгийн хорооны тогтоол, камерын бичлэгт нэр дэвшигч Н.Баяртсайхан 823 санал авсныг тойргийн хорооноос ирүүлсэн тогтоолын нэгдсэн дүн дээр 720 гэж 103 саналаар бууруулж бичсэн байна. 9 дүгээр хэсэгт нэр дэвшигч С.Эрдэнэ 712 санал авсныг тойргийн хорооноос ирүүлсэн тогтоолын нэгдсэн дүн дээр 738 гэж 26-гаар нэмж бичсэн зөрүү гарсан байна гээд. Бас олон зөрүүтэй ийм саналууд гарч ирээд байна. 


Үнэхээр одоо энэ шат шатныхаа, өөрийнхөө доод шат шатлалтай явдаг тойргоороо хэсгийн хороодынхоо саналыг үндэслэдэг юм бол энэ үндэслэлүүдээ тойргийн хороодоо яаж ажлуулж, энэ үндэслүүдээ хэрхэн дүгнэж энэ Сонгуулийн хороо дүгнэлтээ гаргаж ирсэн юм бэ гэж. 


Одоо саналын хуудсыг тоолоход бэлэн байна уу? Энэ маргаантай байгаа, тоолоход бэлэн байна уу? Тоолох эрх зүйн үндэс байна уу? Энэ маргааныг ер нь та Сонгуулийн ерөнхий хорооны даргын хувьд Их Хурал дээр оруулж ирж энэ хэдэн Их Хурлын гишүүдыг өөд өөдөөс нь харуулж хэрүүл үүсгэж ингэж байгаа, ер нь ямар зөв гарцыг гаргавал зүйтэй вэ гэж та бодож байна вэ? 


Д.Дэмбэрэл: - Н.Лувсанжав дарга. 


Н.Лувсанжав: - Шударга, шударга бишийг одоо бид өөрсдөө өөрсдийгөө дүгнээд байх бас зовлонтой юм л даа. Тухайн тойрог дүнгээ нэгтгэх үед будлиантай маргаантай олон асуудал яригдсан байх. Тэр асуудлаа тойргийн хороо нь хурлаараа хэлэлцээд тэгээд нэгдсэн дүнгээ гаргаад л ирүүлсэн. Энэ нь хуулийнхаа хүрээнд яваад ирсэн ийм л юм байгаа юм. 


Тоолоход бэлэн үү гэж байна. Би түрүүн хэлсэн. Сонгуулийн ерөнхий хороо саналын хуудсыг тоолох хуулийн ямар нэгэн заалт байхгүй. Хэрвээ сонгуулийн хуудсыг тоолохдоо хүрвэл хэсэг дээр л тоолно. Тойргийн хороо ч энийг тоолохгүй шүү дээ. Өнгөрсөн процессыг харахад энэ асуудал хуулийн байгууллагаар яваад, хэсгийн хорооны битүүмжилсэн саналын хуудас дахин өөр байгууллага тэр лүү орж тоолсон, гаргасан янз бүрийн дүн мэдээ гарсан байгаа. Сүүлд гарсан шүүхийн анхан шатны шүүхийн тогтоол дээр бас нэг дүгнэлт байна лээ л дээ. 9 дүгээр хэсэг дээр анх удаа гарсан шийдвэрээр 12 хүчингүй хуудас гарч байсан бол прокурорын үзлэгээр 52 болж хүчингүй хуудас нэмэгдсэн гэж байгаа юм. Өөрөөр хэлбэл сонгуулийн байгууллага өөрөө битүүмжлээд, лацдаад хадгалж байгаа энэ саналын хуудас хөндөгдөөд, хөндлөнгийн байгууллага орчихсон. Одоо ахиад тоолохоор энийг үнэн зөв гэж хүлээх үндэслэл нь юу болох юм гэдэг ийм асуудал бас яригдсан, хорооны хурал дээр. Асуудал бол эргэлзээтэй олон асуудлууд олон талаас нь гаргаж болох тийм байдалтай болчихсон байгаа. 


Тэгээд хамгийн гол нь Сонгуулийн ерөнхий хороо энэ асуудлыг одоо байгаа хуулийнх нь орчинд, хуулийн зохицуулалтын хүрээнд Сонгуулийнхаа хорооны бүрэн эрхийнхээ хүрээнд. Тэгээд өмнө нь яваад ирсэн тойргийн хорооны 19 дүгээр тогтоолын энэ ямар нэг хэмжээгээр хүлээн зөвшөөрөгдөөд Их Хурал дээр 3 гишүүн нь тангарагаа өргөчихсөн. Санал одоо ахин тоолъё гэхэд угаасаа одоо мөрдөж байгаа хууль журмаар бүх нэр дэвшигчийн санал тоологдоно шүү дээ. Ийм нөхцөл байдлуудыг бид харгалзаж үзээд ер нь энэ дээр Сонгуулийн ерөнхий хороо өөрийнхөө бүрэн эрхийн хүрээнд бас цэг тавьж нэг тийш нь шийдэх нь зүйтэй юм байна. Одоо зохих хууль, процессынхоо дагуу явсан албан ёсны тойргийн хорооныхоо шийдвэрийг өргөн мэдүүлж энэ асуудлыг нэг тийш нь болгоё гэсэн ийм л байр суурь дээр санал хураалтаар олонхи болоод ингээд шийдчихсэн ийм л учиртай. 


Д.Дэмбэрэл: - Баярлалаа. З.Энхболд асуултаа тавъя. За нэмээд асуучихъя. 


Д.Очирбат: - Тэр маргаантай байгаа энэ 2, 5, 9. Энэ дээр магадгүй хэрэв одоо энэ маргаан чинь үргэлжлээд ийм тохиолдолд бид тэр хэсгийн хороогоороо тоолуулахгүй юм бол бас тэнд маргаан болсон тэр зөрчилдөөн гарсан юмыг мэдэхгүй юм бол юугаар мэдэх юм. Яах вэ тоолж болно л гэж байна л даа. Тиймээ. Болох юм байна гэж ойлголоо тийм үү. Таны хариултаар. 


Хэсгийн хороон дээр, тойргийн хороон дээр болох юм байна гэж ойлгож байна. Тийм үү. Тэрийг бол бүх Их Хурлын гишүүдийг, 76 тоолно гэдэгтэй бас харьцуулж болохгүй байх л даа. Маргаантай хэсэг дээр нь.


Н.Лувсанжав: - Маргаантай 3 хэсэг байгаа шүү дээ. Гэхдээ ер нь явцын дунд тэр 2 дугаар хэсэг дээр бол ойлгомжтой. Өөрөөр хэлбэл саналын нэгтгэлд байгаа тоог албан ёсны тоо гэж авч үзээгүй. Үзэх ч ёсгүй. Тогтоолд байгаа тоог авч үзэх ёстой. Тогтоолынх нь тоогоор асуудал цаашаагаа дүгнэгдээд явсан учраас энэ дээр тухайн хариуцлагагүй тоо тавьсан хүний гэм буруугийн асуудал яригдана уу гэхээс биш дүн нь будилжээ гэж асуудал яригдахгүй гэдгийг бүх шатандаа ойлгож байгаа. 5, 9 дүгээр хэсэг дээр, би түрүүн хэллээ шүү дээ. Аль аль талдаа нэмэгдсэн хасагдсан ийм зүйлүүд хуулийн байгууллагын шалгалтын явцад дүгнэлтүүд гарсан. Шүүхийн шийдвэрийн дүгнэлтэд ч орсон. Ийм байдалтай байгаа. Гэхдээ хуулийн орчин нь бол хэсгийн хороо саналыг хуудсыг дахин тоолох хуулийн нэг л үндэслэл байдаг юм. Тэр нь бол саналын хайрцагт орсон гарсан саналын хуудасны тоо зөрсөн тохиолдолд дахин тоолох эсэхийг хэсгийн хороо шийднэ гэдэг ийм юм. Өөрөөр энэ асуудлыг зохицуулсан хуулийн зохицуулалт байхгүй. 


Д.Дэмбэрэл: - Баярлалаа. З.Энхболд гишүүн. 


З.Энхболд: - Өнөөдөр Баянголчуудын сонгочихоод жил 4 сар шүүхээр явж байгаад асуудал нь шийдэгдээд ирсэн С.Эрдэнийг тангараг өргүүлэх үү гэдэг асуудлыг УИХ хэлэлцүүлэг явуулж байгааг би Үндсэн хууль зөрчиж байна гэж үзэж байгаа. Яагаад гэвэл түрүүлээд УИХ-ын гишүүн болсон 72 болсон хүн нь дараагийнхаа орж ирэх улсуудыг зөв сонгогдсон, буруу сонгогдсон гэж тэрийг шүүх, шүүхийг шүүх эрх бидэнд байхгүй. Бүх шатны сонгуулийн байгууллагын үр дүнд эргэлзэх эрх бидэнд байхгүй. Маргаан гарсан. Маргаанаа тасалдаг газраа таслуулсан. Өнөөдрийн үг хэлсэн гишүүдийн гаргаж байгаа, яриад байгаа бичгүүд бол шүүхийн өмнөх шатны бичгүүд байгаа юм. Сонгуулийн дүнгийн урьдчилсан дүнгүүд байгаа. Тэр болгоныг шүүх дээр нэг ойлгомжтой болгож бичсэн. Би энэ рүү нэг их оролгүйгээр Үндсэн хуулийн 23 дугаар зүйлийн 2-ыг УИХ-ын гишүүд уншиж өгөх үүрэгтэй гэж бодож байна. 23 дугаар зүйлийн 2 дээр юу гэж байгаа вэ гэхээр УИХ-ын гишүүний бүрэн эрхэнд төрийн сүлдэнд тангараг өргөснөөр эхэлж УИХ-ын дараагийн сонгуулиар шинэ сонгогдсон гишүүд тангараг өргөснөөр дуусгавар болно гэж байгаа юм. 


Энд түрүүнд УИХ-д орсон гишүүд нь өөртөө яг адилхан эрхтэй, үүрэгтэй гишүүнийг тангараг өргөх эсэхийг шийддэг эрх бидэнд Үндсэн хуулиар олгоогүй байна. Сонгууль олон хүн өрсөлдөж байгаа. Бүгдээрээ орж ирээд тангараг өргүүлж болдоггүй учраас сонгуулийн бүх шатны байгууллага дүнгээ хуулийн дагуу гаргаад, Сонгуулийн ерөнхий хороо энд ирээд дүнгээ танилцууллаа. Тэрийг асуулт хариулт дууссаны дараа С.Эрдэнэ очоод тангараг өргөхөд саад болох зүйл Үндсэн хуулиас харагдахгүй байна. Тийм учраас бидний ярьж цаг аваад байгаа юм бол цагийн гарз байгаа учраас дараагийн ажилдаа орох саналтай байна. 


Сонгуулийн ерөнхий хорооны даргын хариултад төдийлөн гарахгүй байгаа олон асуултын хариу бол энэ 16 сар шүүхээр явсан шүүх хурлын шийдвэрүүдэд туссан байдаг юм. 


Би тэгээд хамгийн сүүлчийн шүүхийн шийдвэрийн жижигхэн хэсгийг уншиж өгье. Шүүгдэгч Д.Үүрийнтуяа нэр дэвшигч Н.Баяртсайханы 2 дугаар хэсгийн хороон дээр авсан 823 саналыг 720 болгож бичсэн нь үндэслэлгүй байна. Учир нь 25 дугаар тойргийн хорооноос гаргасан 16 тоот тогтоолд нэр дэвшигч Н.Баяртсайханы санал 823 гэж бичигдэж баталгаажсан байна. Харин 720 гэсэн тоо нь урьдчилсан дүн байсан бөгөөд албан ёсны баримт бичиг биш тул энд Д.Үүрийнтуяаг буруутгах боломжгүй. 5 дугаар хэсгийн хороонд ажилласан М.Лхагвасүрэн нэр дэвшигч С.Эрдэнийн авсан 567 саналыг 607 болгож өсгөсөн гэж буруутгасан боловч прокурорт явуулсан саналын хуудас дахин тоолж шалгасан үзлэгийн тэмдэглэлд нэр дэвшигч С.Эрдэнэ 613 санал авснаар тоологджээ. Үүнээс үзэхэд М.Лхагвасүрэн нэр дэвшигч С.Эрдэнийн авсан саналын тоог өсгөж биш харин бууруулж өгсөн нь нотлогдож байна. 9 дүгээр хэсгийн хороонд ажиллаж байсан Ширэндэв, Намхайдорж, Жаргал нар нэр дэвшигч С.Эрдэнийн авсан 712 саналыг 738 болгож өөрчилсөн гэсэн нотлох баримтаар тогтоож чадаагүй байна. 738 гэсэн тоо нь баталгаажиж Сонгуулийн ерөнхий хороонд явснаас хойш олон хоногийн дараа мөрдөн байцаагч Намхайдоржийн компьютерээс гаргуулж авсан гэх тэмдэглэлд С.Эрдэнийг 712 санал авсан гэж бичсэн байх боловч энэ нотлох баримт энэ баримтыг нотлох баримтын хэмжээнд үнэлэх боломжгүй байгаагаас гадна энэ хэсэг дээр прокуророос явуулсан саналын хуудас дахин тоолж шалгасан үзлэгээр тус хэсэгт нэр дэвшсэн бүх хүмүүс хэн нь хэдэн санал авсан нь нотлогдоогүйгээс гадна өмнө нь 12 хуудас хүчингүй гэж дүгнэгдсэн байхад энэ үзлэгээр 52 хуудас хүчингүй болж гарч ирснээс үзэхэд Ширэндэв, Намхайдорж, Жаргал нарыг 59 дүгээр хэсгийн саналын хэсгийн товчоо, хорооны хурлын тэмдэглэл, тогтоолд засвар хийсэн гэх үндэслэлгүй бөгөөд энэ эрх /минут дуусав/


Д.Дэмбэрэл: - 1 минут байхгүй. Та өөрөө хууль зөрчөөд байна. Сонгуулийн ерөнхий хорооны илтгэлээс асуух асуулт, хариулт. Өөр асуудал байхгүй. Битгий хууль зөрчөөд бай. Тэгээд л одоо нэг улс төр хийхгээд л шороо цацаад л, манан татуулаад л. Битгий үймүүлээд бай л даа. С.Эрдэнийг тангараг өргүүлэх гэж байгаа юм бол яг энэ хуулийн дагуу явна. Асуултын цаг өнгөрлөө. За 1 минут. Асуултаа л асуу. Та нар ер нь ийм улс төр хийдэгээ боль. Энэ чинь С.Эрдэнийн тангараг өргөхөд гай тотгор болж байна. Ойлгов уу. За асуулт.


З.Энхболд: - Тэгээд энэ шүүх хурлын юм нь дээр эцэст нь юу гэж дүгнэсэн бэ гэхээр прокурорын дүгнэлт бол энэ хүмүүс хэрэг хийгээгүй учраас цагаатгая гэсэн байгаа. Тэгэхээр бид анх жил гаруйн өмнө 72 гишүүн орж суучихаад, Баянголын 4 байгаагүй. Тэгээд бидний энэ тангараг өргөсөн маань өөрөө хууль ёсны байсан уу, үгүй юу гэдгийг би Н.Лувсанжав даргаас асуух гээд байгаа юм. Би энэ сандал дээр сууж байхад 1 дүгээр тойргийн гишүүн Р.Гончигдорж гараад тангараг өрчихөөд өөрийнхөө сандалд суусан. Тэгэхэд УИХ гэж бүрэлдэхүүнтэй байсан уу? Яагаад гэвэл бусад үлдсэн 71 нь тангараг өргөөгүй. Нэр дэвшигч явлаа шүү дээ. Тэрэнтэй адилхан С.Эрдэнийн энд сууж байгаа бол ямар ч ялгаа алга. Ямар ч ялгаа байхгүй байхад түрүүн тангараг өргөсөн 39 хүн нь нийлээд сүүлчийнхээ 38 хүнээ тангараг өргүүлэхгүй гээд тогтоол гаргачихвал яах вэ? Одоо яг бидний энэ хэлэлцэж байгаа шиг. Тэгэхээр бидний тэр жил гаруйн өмнө өргөсөн тангараг маань хуулийн хүчин../минут дуусав/


Н.Лувсанжав: - Одоо энийг бол Их Хурал дээр, Их Хурлын үйл ажиллагаа ямар байдлаар явж яах ёстой юм бэ гэдэг дэгийн холбогдолтой асуулт байна л даа. Энийг одоо Сонгуулийн ерөнхий хорооны даргын хувьд хариулахад бас хэцүү юм. 


Зүгээр Их Хурлын дэгийн тухай хуульд бол тангарагаа, одоо энэ асуулт дууссаны дараа тангарагаа өргөнө. Тэгээд бүрэн эрхийг хүлээн зөвшөөрсөн тогтоол батална гэж байгаа юм. Хуулийн зохицуулалт нь тийм л зохицуулалттай. Тэгээд энэ суудал дээрээ суусан нь зөв үү, буруу юу гэдгийг би одоо Сонгуулийн ерөнхий хорооны даргын хувьд зөв буруу гэж хариулт хэлэх боломжгүй байна. 


Д.Дэмбэрэл: - Зэвсэгт хүчний клиникийн төв эмнэлгийн мэс заслын нэгдсэн эмнэлгийн хамт олон, Орхон аймаг дахь мэргэжлийн сургалт, үйлдвэрлэлийн төвийн 20 жилийн ойг тохиолдуулаад бас одоо Орхоноос ирсэн сонгогчид УИХ-ын чуулганы ажиллагаатай танилцаж байна. Чуулганы ажиллагаатай танилцаж байгаа иргэд, сонгогчдод ажлын амжилт, сайн сайхныг хүсье. 


Баярлалаа. Ч.Хүрэлбаатар дарга байна уу, үгүй юу? Ч.Хүрэлбаатар гишүүн. Алга байна. Х.Жекей гишүүн асуултаа тавъя. 


Х.Жекей: - Баярлалаа. Энэ 25 дугаар тойргийн асуудлын талаар ганц нэг маргаан гараад, УИХ-ын дарга Төрийн байгуулалтын байнгын хорооны дарга бид хоёрт үүрэг өгсөн юм. Энэ асуудал юу болж байна. Энэ талаар байнга хяналтдаа байлгаж бас мэдээлэл өгч байгаарай гэж. Тэр үед бид энэ Цагдаагийн ерөнхий газар, прокурорын газар, Ерөнхий прокурорын газар, шүүх энэ байгууллагуудтай байнга холбоотой байгаа юм. Зөвхөн мэдээлэл авах эсэх дээр. Би энэ талаар хэдэн зүйлийг хэлж дараа нь хэдэн асуулт асууя гэж байгаа юм. Юу гэхээр Цагдаагийн ерөнхий газрын хэрэг бүртгэх газрын Болдбаатар гэдэг хүн бидэнд нэг хариу ирүүлсэн байсан юм. 25 дугаар тойргийн асуудлаар. Өөрөөр хэлэх юм бол энэ тойргийн маргааны асуудлыг би ч шалгаж байна. Шалгах явцад энэ тойргийн хорооных нь тэр ирүүлсэн бичиг баримтад байгаа тэр санал авсан тооны асуудал их маргаантай байна. Энийг шалгах явцад хүмүүсийн санал авсан байдлыг үзэх юм бол гараар засварлан бичсэн болох нь өөрийнх нь тайлбар болон бусад бичгийг нотлох баримтаар нотлогдож байгаа гэж. Зарим тэр шалгагдаж байгаа улсуудын талаар ийм мэдээллийг хурандаа Болдбаатар 7 сарын 5-ны өдөр өгсөн байдаг юм. Дараа нь 9 сарын 11-ний өдөр бас Прокурорын ерөнхий газраас энэ хэрэгтэй холбогдуулж зарим нэг бичиг баримтад үзлэг хийж эцсийн шийдвэрлэх шатандаа явж байна. Цагдаагийн мөрдөн байцаах үйл ажиллагааны явцад янз бүрийн асуудал байна гэдгийг бас мэдээлсэн байдаг юм. 


9 сарын 11-ний өдөр Эрдэнэбат гээд цагдаагийн хурандаа Цагдаагийн ерөнхий газар, Улсын мөрдөх байцаах газрын даргаас бидэнд бас ийм бичиг ирүүлсэн юм. Энийг яг гол юмыг нь уншаад өгье гэж бодоод байгаа юм. Мөрдөн байцаалтаар, одоогоор дээрх тойргийн 5, 9 дүгээр хэсгийн хорооны тогтоолд бичигдсэн зарим нэр дэвшигч нарын авсан саналын тоог уг хэсгийн хорооны тогтоолын тойргийн хороонд үг хэлээ засварлаж өөрчилсөн байдал тогтоогдож байна. Тийм учраас бид одоо энийг үргэлжлүүлж байна гэсэн ийм юм өгсөн байдаг юм. 


Дараа нь тэр шүүхийн, З.Энхболд дарга бас ярьж байна. 1 сарын 23-нд нийслэлийн Баянгол дүүргийн эрүүгийн шүүх хуралдааны ерөнхий шүүгч Батбаяр даргалж хийсэн асуудал байгаа. Дараагаар нь 8 сарын 25-ны өдөр нийслэлийн Баянгол дүүргийн шүүхийн шүүгч Өсөхбаяр даргалж бас ингээд хоёр шүүхийн хурал явагдсан байж байгаа. Ингээд энэ асуудлууд ингээд хуулийнхаа хүрээнд явж байна. 


Монгол Улсын Эрүүгийн байцаан шийтгэх хуульд байгаа заалтаар, өөрөөр хэлэх юм бол энэ давж заалдах шатны шүүхэд хэргийг хянан шийдвэрлэх хэмжээ хязгаарын асуудлыг тогтоож өгсөн байгаа. Энэ бол хууль. Энэ сонгуулийн хороо ч анхаарах ёстой. УИХ ч анхаарах ёстой. Монгол Улсын нутаг дэвсгэрт энэ үйлчлэх ёстой. Энд Үндсэн хуулийн үндсэн зарчим, хууль дээдлэх, шударга байх гэдэг. Тэгэхээр энэ дотор нь одоо 308.1-д болохоор давж заалдах шатны шүүх хэргийг хэлэлцэхдээ шүүхийн тогтоол хууль ёсны ба үндэслэлтэй болсон эсэхийг хэрэгт байгаа материалыг үндэслэн хянана гээд заасан байгаа. Тэгээд одоо давж заалдсан байж байгаа. Тэгээд энэний 302-т нь болохоор шүүх давж заалдсан гомдол эсэргүүцэж зурсан зүйлээр хязгаарлахгүй шүүгдэгчийн талаар давж заалдах… /минут дуусав/


Д.Дэмбэрэл: - Х.Жекей гишүүн нэмээд асуучихъя. 


Х.Жекей: - Хуулийн энэ заалтаас үзвэл Нийгмийн хамгаалал, хөдөлмөрийн яамнаас гаргасан давж заалдах гомдолд сонгуулийн дүнгийн талаар дурдсан эсэхээс үл хамааран тухайн хавтаст хэргийг бүхэлд нь болон бусад шүүгдэгчийн хэргийг давж заалдах шатны шүүх дахин хянаж үзнэ гэж тодорхой ойлгогдож байгаа юм л даа. Тэгэхээр энэ бол шүүхийн шатанд байгаа хэрэг учраас Сонгуулийн хороо ч энд хөндлөнгөөс энэ шүүхийн хэрэгт хөндлөнгөөс оролцох ёсгүй. Нөлөөлөх ёсгүй. УИХ ч нөлөөлөх ёсгүй. Тэгэхээр бид энийг хэлэлцэж байгаа асуудал бол Үндсэн хуулийг үндсэндээ бид өөрсдөө бас зөрчих жишээ гарч ирж байгаа байхгүй юу. Тэгэхээр бид энийг хэлэхээс өөр аргагүй байгаа юм. Түүнээс тэр тухайн бие хүний хувьд С.Эрдэнэ санал авсан байна уу, тэр Н.Баяртсайхан авсан тэр биш. Бид Үндсэн хуулийн алтан зарчмыг дээрээсээ авахуулаад зөрчиж байна гэдэг ард түмэнд яг тодорхой харуулах гээд сууж байгаа байхгүй юу. Энийг би хэлэх гээд байгаа юм. Тийм учраас яг ийм заалтыг Сонгуулийн хорооны дарга та ер нь юу гэж үзэж байгаа юм. 


Д.Дэмбэрэл: - Н.Лувсанжав дарга. 


Н.Лувсанжав: - Түрүүн би хэлсэн л дээ. Эрүүгийн хэргийг давж заалдах шатны шүүх гомдлын хүрээгээр биш бүхэлд нь хянана гэдгийг хуулийн заалтыг хэн ч үгүйсгэхгүй. Эрүүгийн хэргээр сонгуулийн санал хураалтын дүнтэй холбоотой маргааныг эрүүгийн хэргээр шийдэхгүй гэдэг бол бидэнд ойлгомжтой байгаа. Болж ирсэн процессыг харахад бол хэсгийн хороодын санал тоолсон тэр үндсэн материал, саналын хуудас руу өнгөрсөн процесст хуулийн байгууллага орчихсон. Энэ битүүмжлэл алдагдаад дахин битүүмжлэгдээд ингээд явсан. Өшөө эргэлзээтэй нь хүчингүй хуудсын тоо ч нэмэгдээд гараад ирсэн. Ийм байхад асуудлыг дахин нягталж эцсийн үнэнийг тогтооно гэдэг тэр боломж хязгаарлагдмал болж байгаа юм. Энэ бол нэг талаасаа одоо асуудалд бодитой хандах талаасаа бидний хийж байгаа дүгнэлт энэ. Нөгөө талаасаа Сонгуулийн ерөнхий хороог хуулийн хүрээнд л үйл ажиллагаа явуул гэж байгуулж байгаа шүү дээ. Сонгуулийн ерөнхий хороо өөрөө хуулийн хүрээнд асуудлаа шийдэх ёстой. Тэр шийдэх гарцууд нь хуулиараа одоо ийм л гарц байна гэдгийг бид олон талаас нь ярьж байгаад ийм байдлаар асуудлаа шийдэх нь зүйтэй юм байна гэдгээрээ тогтоолоо гаргаад ирүүлсэн. Одоо Үндсэн хууль зөрчсөн үгүй гэдгийг Үндсэн хуулийн цэц тогтоох байх л даа. 


Д.Дэмбэрэл: - Баярлалаа. Тэгэхээр түрүүн Ч.Сайханбилэг дарга, Д.Лүндээжанцан дарга нар бас ажлын хэсгүүдийн хооронд яримаар зүйл байна. Бололцоо олгохгүй байна. Бидэнд яриа байгаа гээд байсан. Тэгэхээр одоо завсарлага. 15.00 цагт хуралдаан дэгийнхээ дагуу эхэлнэ. Энэ хугацаанд та хоёр ярих юмаа ярьсан байгаарай. Бололцоо олголоо шүү. 

Завсарлага


Д.Дэмбэрэл: - Гишүүд суудлаа эзэлье. Хуралдаанаа үргэлжлүүлж явуулна. Асуулт асууж хариулт авч байгаа. Сонгуулийн ерөнхий хорооны дарга, удирдлагуудыг оруулъя. Энэ асуулт асуух гишүүд танхимд орж ирээрэй. Р.Буд гишүүн асуухаар байгаа. Сонгуулийн ерөнхий хорооны нөхдүүд орж ир. 


Р.Буд: - Баярлалаа. Тэгэхээр зарим асуултууд давхцаж байна. Гэхдээ 2 зүйлийг тодруулъя гэж бодож байгаа юм. Тэгэхээр би бас ингэж бодож байгаа юм. Зүгээр одоо өнөөдөр С.Эрдэнэ гэдэг юм уу, Н.Баяртсайхан гэдэг хүндээ биш байх. УИХ-ын намрын чуулганаар 24 асуудал хэлэлцэнэ. Энэ дотор УИХ-ын сонгуулийн болон орон нутгийн сонгуулийн тухай хуульд нэмэлт, өөрчлөлт оруулах тухай асуудлыг ярина. Тэгэхээр эндээс энэ гараад байгаа нөхцөл байдалтай холбоотойгоор бид эндээс сургамж л авах хэрэгтэй. Энэ зорилгоор УИХ-ын гишүүд ихэнх нь танин мэдэхүйн ийм асуулт тавиад байна уу даа гэж бодоод байгаа юм. Хэрвээ энэ тойрог дээр үнэхээр ийм маргаантай асуудал гарсан нь үнэн бол энийг одоо магадлах явдал их чухал байгаа юм, үнэхээр. Ялангуяа тэр тойргийн хороо болсон 2, 5, 9 дүгээр хэсэг дээр одоо үнэхээр тийм будлиантай юм байгаа юм бол ийм арга зам байж болохгүй юу гэсэн нэг зүйлийг хэлэх гээд байна би. Дахин тооллого явуулъя. Дахин тооллого явуулахдаа тэр эрх бүхий байгууллага. Тэр хэсгийн хороод нь явуулаг. УИХ-аас эрх барьж байгаа хоёр нам, дээр нь одоо бас бусад намаас төлөөлөл, иргэний нийгмийн төлөөллийг оруулж байгаад ингээд шалгаж үзээд тэр тоог нь нэг мөр болговол одоо ард түмэнд ч хэрэгтэй. Энэ сонгогдоод орж ирж байгаа гишүүддээ ч хэрэгтэй юм биш байгаа. Үнэн мөнийг нь олоход нь. Яагаад вэ гэхээр янз янзын тоо яригдаад байна шүү дээ. Нэг ярихдаа бол одоо бидэнд ажлын хэсгийнхэн Н.Баяртсайхан дээр 109 хүн нэмэгдсэн юм шиг. Нөгөө нэг өнцгөөс нь харахад С.Эрдэнэ дээр мөн тодорхой хэмжээний хүмүүсийн тоо нэмэгдсэн юм шиг. Тэгээд энэ тоондоо эргээд байна л даа. Тэгэхээр энийг нэг мөр болгох явдал их чухал байна. Ийм арга хэмжээ дахин тооллого явуулж болохгүй юу гэсэн нэг ийм зүйлийг Сонгуулийн ерөнхий хорооноос асууя гэж бодож байгаа юм. 


Хоёрдугаарт нь, цаашдаа би бас хэлсэн. Энэ хуульд өөрчлөлт оруулахад ийм хаалт, хашилтууд хийж өгөх зайлшгүй шаардлага байна. Эндээс сургамж авч гэж. 


Хоёрдугаарт нь, энэ маргаантай асуудал, ялангуяа энэ сонгуулийн 25 дугаар тойрог дээр гарсан маргаантай асуудлыг бий болгоход сонгуулийг будлиантуулсан гэдэг хэргээр нэлээд хүмүүст эрүүгийн хэрэг үүсгээд шалгаж байгаа тухай асуудал яригдаад байна. Тэгэхээр энэ хэрэг сая Өршөөлийн хуульд хамрагдсан уу? Сонгуулийн хорооноос асууж байна. Хэрвээ хамрагдаагүй байгаад одоо дараагийнх нь шүүхийн шийдвэр тэр улсуудыг сонгууль будлиантуулсан байна гэсэн хэмжээнд гарвал энэ нэр дэвшигч нартай яаж уялдаж байгаа юм бэ? 


Гурав дахь асуулт нь юу гэхээр хэрэг үүсгэсэн, ухаандаа одоо юу гэдэг юм маргаан хэсэг, тойргийн хороон дээр сонгууль будлиантуулжээ гэсэн маргаан нь энэ Н.Баяртсайхан, С.Эрдэнэ хоёртой холбоотой байна уу? Эсвэл ерөөсөө тэр нэр дэвшсэн, тэр тойрог дээр нэр дэвшсэн 30 гаруй хүнтэй чинь холбоотой байгаа юм уу? Энийг нэг ялгаж салгаж хэлж өгөөчээ гэсэн ийм хоёр асуулт байна. 


Д.Дэмбэрэл: - Н.Лувсанжав дарга хариулъя. 


Н.Лувсанжав: - Зүгээр хэсгийн хороо дахин тооллого хийх боломж хуулиараа хэрвээ байсан бол энийг хийх л ёстой байсан л даа. 
Хуулиараа байсан бол бас үүнийг хийх л байсан л даа. Хэсэг дээрээ хэсгийн шийдвэр гарсан, хэсгийн хорооны тогтоол, шийдвэр дээр ингэж буруу тоологджээ гэсэн маргаан нь тухайн хэсгийн хороо дүнгээ гаргах үед гараагүй шүү дээ. Тэрнээс хойш хэсгийн хорооны талаас ямар ч гишүүн ажилласан, хэн ч бай, энэ асуудлаар маргаан гаргаагүй.


Хэсгийн хорооны дүнг тойрогт хүргэх явцад өөрчлөлт орууллаа гэсэн л маргаан байгаа шүү дээ. Хэсгийн хороог одоо дахин тоолуулна гэхээр хуулийн хувьд, би түрүүн хэлсэн. Саналын хуудсыг дахин тоолох нь нэг л тохиолдол хуульд байгаа юм. Тэр нь саналын хайрцагт орсон, гарсан саналын хуудсны тоо зөрсөн тохиолдолд хэсгийн хороо дахин тоолох шийдвэр гаргана гэсэн тийм л хууль байгаа. Өөрөөр хэлбэл, дахин тоолох хуулийн үндэслэлүүд нь байхгүй байгаа юм. Тэгээд ийм хуулийн орчинд л энэ асуудал яваад ирсэн.


Хуулинд өөрчлөлт оруулах зайлшгүй шаардлагууд бий л дээ. Эцсийн эцэст Сонгуулийн ерөнхий хороотой сонгуулийн дүнг холбож ярьдаг. Чухам доод шатны байгууллагын маргаан, үйл ажиллагааны асуудлаар шууд ороод, хөндлөнгөөс нь шалгаад, учрыг нь олоод, дахин тоолоод ч юмуу, тийм эрх хэмжээ хуулиар Сонгуулийн ерөнхий хороонд байхгүй байгаа. Ер нь тойргийн хороо санал хураалтын дүнтэй холбогдсон маргааныг эцэслэн  шийдвэрлэнэ гэдэг заалт бол 2007 оны 12 дугаар сард яригдаж байж хуульд нэмэлтээр орсон ийм л заалт л даа. Ямар нэгэн хэмжээгээр Сонгуулийн ерөнхий хорооноос өмнө тойрог дээрээ энэ асуудал, будлианаа эцэслэн шийдсэн байх шаардлагатай гэсэн бодлогын үүднээс л энэ зүйл орчихсон байгаа. Цаашдаа хэрвээ, үүнийг дараа, дараачийн шатны сонгуулийн байгууллага үндсээр нь  үздэг эрх олгох асуудал байгаа бол хуулинд л оруулж үүнийг хийхгүй бол болохгүй юм.


Эрүүгийн хуулийн 131 дүгээр зүйлээр энэ хэсгийн, тойргийн хорооны гишүүд холбогдсон шүү дээ. Энэ зүйл бол Өршөөлийн хуульд заасны дагуу хамрагдахаар бол /хамрагдаж л таарах байх/. Үүнийг би Өршөөлийн хуулийн тийм зүйлээр гэж тодорхой хэлж чадахгүй байна.


Будлиан бол, гол гомдол гарч байгаа асуудал бол, ер нь сонгуулийн дүнг будлиантууллаа гэж шууд С.Эрдэнэтэй холбогдуулж асуудал яригдсан эрүүгийн зүйл ангиар шалгагдсан зүйл байхгүй. С.Эрдэнэ, Н.Баяртсайхан хоёрын маргаан л албан ёсоор явж байгаа шүү дээ.


Д.Дэмбэрэл: -Г.Занданшатар гишүүн асуултаа тавья.


Г.Занданшатар: -Ард, иргэдтэй уулзаж байхад ийм юм яриад байгаа юм. 24 дүгээр тойргийн сонгуулийн дүнг хэвлэл, мэдээллийнхэн бүгд байж байгаад саналын хуудсыг дахин тоолчихож болдоггүй юмуу? Хугацаа өнгөрлөө л гээд байна. Тэнд хэд нь засварласан юм, хүчингүй хуудас нь өөрчлөгдсөн үү, өөрчлөгдөөгүй, ямар хүчингүй хуудас байгаа юм. Бөөн ажил болоод, маргаад, тэмцэл болж байхаар бүгдийг нь нэг бүрчлэн гаргаад, дахин тоолчихож болдоггүй юмуу. Дахин тоолоод хэвлэл, мэдээлэлд нээлттэй, лац ломбо, хэвлэл, мэдээллийнхэнд харуулаад, шалгахдаа мэдээж бичлэг хийсэн байдаг байлгүй. Өөрчлөлт орсон бүх хэсгийг нь үзүүлээд. 


Сонгуулийн ерөнхий хороо ингэж нээлттэй энэ асуудлыг хар, сэв төрүүлэхгүйгээр юу хийсэн бэ гэсэн нэг дэх асуулт байна.


Хоёрдугаарт, энд хувь хүндээ асуудал байгаа юм биш л дээ. С.Эрдэнийг заавал болиулах гээд, Н.Баяртсайханыг заавал сонгуулах гээд байгаа бодол ерөөсөө алга. Хамгийн гол юм нь бол сонгууль ил тод, нээлттэй шударга явагдаж уу, үгүй юу гэдэг дээр хар, сэвгүйгээр ард түмэнд харуулах талаар Сонгуулийн ерөнхий хороо бодитой шийдвэр гаргаж олон нийтэд сонгуулийн хорооныхоо мэдээлэл, болсон процессыг ил тод мэдээлэхгүйгээр гэнэт ширээн дээр ороод ирсэн нь хамаг хэрүүлийн будлиан болоод байна. Тийм учраас шүүхийн шийдвэр гарсан байдаг. 

Шүүхийн шийдвэр бол эцсийн шийдвэр гараагүй байдаг гэж та өөрөө хэлсэн. Түрүүн та ингэж хэллээ л дээ. “Зассан нь криминалистикийн шинжилгээгээр тогтоосон юм. Ширэндэв, Намхайдорж гэсэн хоёр хүн зассан нь криминалистикийн шинжилгээгээр тогтоогдсон” гэж хэлсэн. Тэгээд сонгуулийн дүнг засварласан нь тогтоогдсон гэж та хэлсэн мөртлөө, тойргийн хорооны шийдвэрийг бид үндэслэх ёстой юм гэж хэлээд байдаг чинь хууль дээдлэх зарчимд хэр зэрэг нийцэж байгаа юм бэ? Шүүхийн шийдвэр эцэслэн гараагүй гэдэг 308-ыг та хүлээн зөвшөөрсөн мөртлөө шүүхийн шийдвэр хамаагүй гэдэг чинь шүүхийн шийдвэр үйлчилдэггүй Монгол улсын ямар байгууллага, хувь хүн байна вэ?


Өмнөх та бүхний хүчингүй болгосон 1 дүгээр тогтоол бол шүүхийн шийдвэрийг эцэслэн гартал хүлээнэ гэсэн тэр тогтоолыг ямар үндэслэлээр хүчингүй болгосон юм бэ? Та бүхэн олонхиороо шийдсэн гэж байна. Яг ямар харьцаагаар шийдсэн юм бэ? Ширэндэв гэдэг хүн зассан гэж байна. Энэ ямар харьяалалтай, хаана ажилладаг, аль намын хүн юм бэ? Үүнийг бас тодруулаад өгчихөөч ээ. Криминалистикийн шинжилгээн дээр гарчихсан гэж байна л даа.


Ер нь эцсийн дүндээ шударга ёс, Монголын төрийг ямар ч хэл ам, будлиангүйгээр, дараа нь хар сэвгүйгээр сонгосон, сонгогдсон ч гэсэн хэрүүл, маргаангүйгээр сонгочихдог, шударгаар сонгогдчихдог байх. Эхнээсээ бэлтгэл хийж байгаад сонгуулийн хороонд хүмүүс оруулаад будлиантуулаад засчихсан юм шиг ийм л дүр зураг, ойлголт бий болоод байна. Энэ тал дээр Сонгуулийн ерөнхий хороо хариуцлагагүй ажилласан байна. Үүнийг ард түмэнд нээлттэй, дахин сайхан тоолчихоод, бүх телевиз, камерыг нь байлгаж байгаад, нэг бүрчлэн үзүүлээд та бүхэн нээлттэй ил тод, шударга ажиллаж байгаагаа харуулж болдоггүй юмуу? Ийм л асуулт байна.


Д.Дэмбэрэл: -Н.Лувсанжав дарга.


Н.Лувсанжав:- Ард иргэд бол тэгж л хэлнэ л дээ. Олон юм яриад байхаар саналын хуудсыг нь шууд ил тод, нээлттэй тоолоод нэг тийш нь болгочихгүй яасан юм бэ гэсэн ийм асуудал яриад байгаа юм. Сонгуулийн ерөнхий хороо бол сонгуулийн төв байгууллагын болоод УИХ-ын сонгуулийн хуульд заасан тэр л бүрэн эрхийн хүрээнд үйл ажиллагаагаа явуулах ёстой. Би түрүүн тайлбарласан л даа. Угаасаа санал хураалтын дүнтэй холбогдох маргааныг чинь тойргийн хороон дээр эцэслэн шийдвэрлэнэ гэсэн зүйл байдаг. Сонгуулийн ерөнхий хороо харьяалан шийдэх маргааны тухай 57.5 дахь хэсэг байгаа. Тэнд яг санал хураалтын дүнтэй холбогдох маргааныг Сонгуулийн ерөнхий хороо шийднэ гэсэн юм бас байхгүй. Ингээд ийм, ийм зүйлүүдээс болоод шууд санал хураалт явуулах боломж байхгүй байгаа юм. Энэ асуудлыг Сонгуулийн ерөнхий хороо ярьсан уу гэвэл ярьсан. Тэр байтугай гишүүдээс санал гаргаж, санал тоолуулъя гэсэн санал хураалт явуулсан. Тэгээд олонхи болоогүй. Энэ санал олонхийн санал авч дэмжигдээгүй юм.


Криминалистик шинжилгээ гэдэг бол тухайн засварыг хэний гарын үсгээр хэн бичив гэдгийг л тогтооно. Бичсэн агуулга нь үнэн, зөв гэдгийг тогтоохгүй шүү дээ. Ширэндэвийн гараар энэ тоо бичигджээ гэдгийг л тогтоосон байгаа.


Хоёрдугаарт, сүүлийн гарсан анхан шатны шийдвэрийн дүгнэлт дээр энэ криминалистик шинжилгээний дүнг албан ёсны бус баримт бичигтэй харьцуулсан учраас нотлох баримтын хэмжээнд үнэлэх боломжгүй байна гэсэн дүгнэлт гаргасан байдаг юм билээ. Энэ, энэ байдал нь манай хорооны гишүүдийн итгэл үнэмшилд ямар нэгэн хэмжээгээр нөлөөлсөн байгаа. Үүнийг бас харгалзаж үзэх асуудал байх гэж бодож байна.


Эцсийн эцэст энэ  маань ямар ч гарсан бай, криминалистик дүнгээр хүн нэмсэн, хассан гэж гарсан ч бай, 25 дугаар тойрогт нэр дэвшигчдийн авсан саналыг эцэслэн тогтоох хууль, эрх зүйн үндэс байхгүй /тэр дүнгээр/. Үүнийг ганцхан хуулиар, сонгуулийн байгууллага л өөрөө Сонгуулийн хуулийн дагуу шийддэг. Тэр шийдвэр нь гараад явчихсан гэж л би хэлээд байгаа шүү дээ. 


Шударга биш гэдэг дээр 1 дүгээр тогтоолыг яагаад хүчингүй болгов гэдгийг би түрүүн тайлбарласан. Санал хураалтаар 5/4-ийн харьцаатайгаар Сонгуулийн ерөнхий хорооны 1 дүгээр тогтоолын 2 дахь заалтыг хүчингүй болгох нь зүйтэй юм гэдэг асуудлыг шийдэж 55 дугаар тогтоол гарсан юм.


Д.Дэмбэрэл: -Г.Занданшатар гишүүн тодруулъя.


Г.Занданшатар: - Миний асуугаад байгаа асуудал бол тодорхой асуудал байгаа юм. Та яг тийм, үгүй гээд л хариулчихмаар байна. Шүүхийн шийдвэр эцэслэн гарсан уу, үгүй юу гэдгийг нэгдүгээрт шууд хэлчихээч. Хүчин төгөлдөр шүүхийн шийдвэр гэж үзэх үү, үгүй юу?


Хоёрдугаарт, Сонгуулийн ерөнхий хороо санал хураалтаар шийддэг гээд байх юм. Олон нийт хүсээд байна. Нээлттэй байлгамаар байна, танай шийдвэр яаж гарч байгаа нь мэдэгдэхгүй байна, та нар нээлттэй шийдэж болдог юмуу, үгүй юу. Санал хураалтаар телевизийнхнийг оруулаад дахин үзлэг хийгээд тоолоод олон түмэнд харуулахаас юунаас нь айгаад, яагаад нуугаад байгаа юм бэ? Тэрийг л бид асуугаад байна шүү дээ. Дахин тоолохоос хэн айгаад байгаа юм бэ? Ямар хүмүүс эсрэг санал өгөөд байгаа юм бэ? Тэрийг л хэлчихээч ээ гэж хүсээд байна шүү дээ. Ямар ажил, алба эрхэлдэг хүмүүс зассан юм, криминалистикийн шинжилгээгээр зассан гээд гарчихсан байна.


Н.Лувсанжав: -Эрүүгийн байцаан шийтгэх хуулийн 301 дүгээр зүйлд зааснаар “шүүхийн анхан шатны шийдвэрт давж заалдах гомдол бичигдсэн байвал тэр шийдвэр хүчин төгөлдөр болохгүй” гэдгийг заасан. Би тэр хуулийн заалтыг л хэлье гэж бодож байна.


Сонгуулийн ерөнхий хороо өөрийнхөө хуралдааны дэгд заасан журмын дагуу хуралдаанаа явуулсан. Хуулиар сонгуулийн төв байгууллага ил тод, хамтын зарчмаар асуудлаа шийдэх зарчимтай. Өөрөөр хэлбэл, гишүүдийн олонхийн саналаар асуудлыг шийдэх тийм л хуультай. Тэр хуулийнхаа хүрээнд л хорооны 9 гишүүн оролцоод, 5/4-ийн харьцаагаар энэ асуудал шийдэгдсэн юм.


Д.Дэмбэрэл: -Нийслэлийн Чингэлтэй дүүргийн иргэд, сонгогчдын төлөөлөгчид УИХ-ын чуулганы үйл ажиллагаатай танилцаж байна. Д.Очирбат гишүүний урилгаар. Энд хүрэлцэн ирсэн сонгогчид, иргэдэд ажлын амжилт, сайн сайхныг УИХ-ын гишүүдийн өмнөөс хүсэн ерөөж байна. Баяр хүргэе /алга ташив/.


Д.Лүндээжанцан гишүүн асуултаа тавья.


Д.Лүндээжанцан: -Бид энэ асуудлаар олон удаа цуглаж, мэдээллийг цэгцлэх, ойлголтоо жигдлэх, итгэл үнэмшилтэй болгох гэж оролдсон. Сонгуулийн ерөнхий хорооноос асуумаар зүйл олон байсан. Намын бүлэг дээр Сонгуулийн ерөнхий хороог дуудаж ирээд асуух нь зохимжгүй гэж бодсон учраас өнөөдөр их олон асуулт гарч байна гэж бодож байна.


Манай бүлэг дээр яригдсан гол асуудал бол С.Эрдэнэ гэдэг хүндээ байгаа юм биш. Цаашид сонгуулийн яаж шударга явуулж, дүнг яаж үнэн гаргах вэ гэдэг дээр л асуудал байна гэдэг дээр үндсэндээ төвлөрч байгаа юм. Буруу, зөрүү ч гэсэн бүх шатыг дамжаад ороод ирсэн юмыг яах ч билээ гэж нэг хэсэг нь үзэж байхад, будлиан болсон уу –болсон. Учрыг нь гүйцэт мухарлаагүй,  бүрхэг оруулж ирж байхад яаж тангараг өргүүлэх юм бэ гэдэг дээр байр суурийн зөрүү үүсчихээд байгаа юм. Манай хүн заавал орж ирэх ёстой гэж муйхарлаагүй гэдгийг би албан ёсоор хэлье. Юм үнэнээрээ л байвал маргаангүй.


Хуулийн орчны тухай өнөөдөр Сонгуулийн ерөнхий хороо хариулттай голлож ярьж байна. Хуулийн орчноос гадна шударга ёс, үнэн гэдэг юм байна гэдгийг бас гишүүд их ярьж байна. Энэ дээр нүүрний хуудсыг сольчихсон, засчихсан тухай асуудлууд яригдаад, тоо нь зөрчихөөд байна гэдэг дээр манай бүлгээс бас Ө.Энхтүвшин даргаар ахлуулсан ажлын хэсэг гараад ажиллаж, гишүүдэд мэдээлэл өгч байгаа юм. Энд тооны зөрүүнүүд гарчихаад учир нь олдохгүй байгаа тухай ярьж байна. Энэ зассан, сольсон  асуудал гэдэг дээр шүүхийн шийдвэр эцэслэн гараагүй байгаа тухай бас яригдаж байна. 

Ийм үед хэдийгээр хуулийн орчин гэж ярьж байгаа боловч, шударга ёсонд нийцэх үү гэдэг асуудлыг Сонгуулийн ерөнхий хороо юу гэж авч үзсэн бэ? Яагаад та нарын яг тодорхой асуудлуудаа тавиагүй, хүчин төгөлдөр тамгатай тогтоолыг үндэслэсэн гээд байдаг. Цаад тогтоол нь болохоор засагд,чихсан гэж яригдаад байдаг. Ийм асуудал болчихоод биднийг мухардалд оруулчихаад байгаа юм. Энэ асуудлын маргааныг шийдэх гэхээр эцэс төгсгөлгүй маргаан болгочих гээд байна, Их Хурлын гацаамааргүй байна. Маш олон асуудал хуримтлагдчихаад байна. Одоо үүнийг яах вэ гэдэг асуудал тулгараад байна. 


Ардчилсан намын бүлэг бас ажлын хэсэг гаргасан. Энэ хоёр ажлын хэсэг өчигдөр, өнөөдөр уулзсан. Одоо нэлээн асуудал дээр ойлголцоод, нэг, хоёр асуудал үлдчихээд байгаа гэж би ойлгож байна. Тийм учраас хэдхэн зүйлийн ээдрээ тайлах хэрэгтэй байна. 


Нэгдүгээрт, тоо үнэнээрээ байна уу, үгүй юу гэдгийг бидэнд үнэнээр нь хэлээд өгмөөр байна. Хоёр ажлын хэсэг хоёр талаасаа тоогоо барьж байгаад, яг л энэ тоо үнэн тоо гээд хэлээд өгөх.


Хоёрдугаарт, шүүхийн процесс эцэслэгдээгүй байхад яах вэ гэдэг асуудал. Энэ бол хууль зүйн асуудал юм. Үүн дээр бас хоёр ажлын хэсэг ярьж байгаад, шүүхийн процесс нь дуусаагүй байдаг. 

Үүнийг яах вэ? Энэ хоёрыг хоорондоо ярьж ойлголцоод цаашаа явмаар байна. Тийм учраас Ч.Сайханбилэг дарга бид хоорондоо ярьсан. Ер нь энэ асуудлаар завсарлага аваад, ойлголтоо нэг болгоод, аль алиндаа мэдээлэл дутуу байвал тэр мэдээллүүдээ нэгтгээд бидний ойлголтыг нэг мөр итгэл үнэмшилтэй болгоод өгөөч ээ. Тэгээд энэ асуудлыг нэг тийш нь болгоод, шийдээд явъя гэсэн ийм санал гарсан. Ингээд завсарлага авъя гэсэнд Их Хурлын дарга өгөөгүй. Одоо гурван гишүүн үлдлээ. Энэ ажлын хэсгүүд хоёр асуудал дээр бидэнд хариулт өгөөч. Манай бүлэг зөвлөлдөх шаардлага байгаа учраас энэ гурван гишүүний асуултын дараа бидэнд завсарлага өгөхийг хүсэж байна.

Д.Дэмбэрэл: -Н.Лувсанжав даргад хариулах юм байна уу?

Н.Лувсанжав: -Шүүхийн шийдвэртэй Сонгуулийн ерөнхий хороо энэ шийдвэрээ яагаад холбохгүй байна вэ гэдэг дээр би түрүүн тайлбарласан л даа. Шүүхийн шийдвэр гараад Эрүүгийн хуулийнхаа асуудлыг шийддэгээрээ шийдээд явах байх. Гэм буруутай нь тогтоогдвол холбогдох хүмүүс нь эрүүгийн хариуцлагаа хүлээгээд л явах байх. Сонгуулийн ерөнхий хороо тойргийн сонгуулийн дүнг шийдвэрлэх талаар өөрийнхөө бүрэн эрхийнхээ хүрээнд байгаа боломжийг нэгдүгээрт харсан. Хоёрдугаарт, болж өнгөрсөн, явж өнгөрсөн процесс, үйл явдалд үнэнийг тогтооход хэр зэрэг нөлөө үзүүлэхээр болчихов гэдгийг бас харсан.

Эцсийн эцэст Сонгуулийн ерөнхий хороо хуулийнхаа хүрээнд л асуудлыг шийдэх нь зүйтэй юм гэдэг дээр олонхи нь болоод, хуулийн дагуу нэгэнт тойргийн хорооны сонгуулийн дүн гарсан, тогтоол гарчихсан. Тэр тогтоолыг үндэслээд гурван гишүүн тангарагаа өргөчихсөн. Тойргийн хороо бол нэр дэвшигч нэг бүрээр авсан саналыг тодорхойлсон. Тэр санал, тоог үндэслэн тогтоол гарсан байгаа. Тэр тоотой тогтоолыг үндэслэн гурван гишүүнийхээ тангаргийг өргүүлчихээд бүрэн эрх нь хэрэгжээд явж байгаа ийм нөхцөлд /энэ бүх процессыг харгалзаж үзээд/ Сонгуулийн ерөнхий хороо хуулийн хүрээнд асуудлаа шийдэж, ер нь Их Хурлыг, парламентыг аль болохоор дутуу суудалтай ажиллуулахгүй байх тэр зорилгын үүднээс асуудлыг эцэслэн шийдэх нь зүйтэй гэдэг дээр санал нэгдэж шийдвэрээ гаргасан юм.

Д.Дэмбэрэл: -Ч.Улаан гишүүн.

/завсарлагын тухай дахин ярьж байж шийднэ/.

Ч.Улаан: -Өнөөдөр их олон асуултууд давхардаж гарч байна. Би бас хариулт авагдаагүй нэг асуудлыг тодруулъя гэж бодоод байна. Хуралдааны эхэнд асуусан шүү дээ. Ер нь тойргийн хороонд нийгмийн даатгалын байгууллагад ажиллаж байгаа хичнээн хүн орж ажилласан юм. Тэнд ажиллаж байгаа хүмүүс нь нийгмийн даатгалын байгууллагуудаасаа дэмжлэг авсан юмуу, үгүй юу гэдэг асуултууд нэлээн гарч байсан. Энэ асуултуудыг би бодоходоо ашиг сонирхлын зөрчил байгаа юм биш байгаа гэдгийг л гишүүд тодруулах зорилгоор асуугаад байсан байх гэж бодож байна.

Мэргэжлийн байгууллагуудаас гаргасан судалгаа байна. Энэ судалгааг үндэслээд би нэг л асуулт асуух гээд байна. 28 тойрог, хэсгийн хороо ажиллажээ. Энд 27 хүн нийгмийн даатгалын салбарын ажилтнууд давхардсан тоогоор 26 тойрогт ажилласан ийм тоо байна. Тэгээд нийгмийн даатгалын байгууллагатай тэр үед нь нэр дэвшиж өрсөлдөж байсан хүнийг ажиллаж байхад орон сууцны болоод санхүүгийн дэмжлэг авсан хүмүүсийн жагсаалт байна. Жишээлбэл, 

Үүрийнтуяа –Нийгмийн даатгалын байгууллагад Хөрөнгө оруулалт, тендер хариуцсан албан тушаалтай хүн байсан байна. 

Тойргийн хорооны нарийн бичгийн дарга хоёр удаа орон сууцны дэмжлэг авч байсан. 7 сая, 6.6 сая төгрөг гээд.

Батбаатар –Хяналт, үнэлгээний тасгийн дарга, тойргийн хорооны гишүүн. Мөн орон сууцны дэмжлэг, 8 сая төгрөг авсан гээд.

Чулуунчимэг- Налайх дүүргийн нийгмийн даатгалын хэлтсийн дарга, тойргийн хорооны гишүүн. Мөн орон сууцны дэмжлэг авч байсан.

Отгонбаяр –Нийгмийн даатгалын ерөнхий газрын ня-бо

Наранбаатар –Баянгол дүүргийн нийгмийн даатгалын хэлтсийн байцаагч

Хурцбаатар –Улсын нийгмийн даатгалын ерөнхий газрын мэргэжилтэн, тойргийн, хэсгийн хорооны гишүүн гээд нэр бүхий 31 хүн орж ажиллажээ. Энэ хүмүүс чинь тухайн үед санхүүгийн дэмжлэг, орон сууцны тусламж авч байсан байна. Эндээс дүгнэхэд ашиг сонирхлын зөрчил байгаа юм биш үү? Сонгуулийн ерөнхий хороо энэ дээр дүгнэлт хийсэн үү? Түрүүн ийм судалгаа алга гэсэн хариулт өгч байсан. Гэтэл ийм гаргачихсан судалгаа байнаа. Үүнийг  Сонгуулийн ерөнхий хорооноос асууя, тодруулъя. Энэ бол зориудаар урьдчилж зохион байгуулсан юм шиг дүр зураг харагдаж байна гэж гишүүдийн яриад байгаад хүлээн зөвшөөрөхөөс өөр аргагүй байдал ажиглагдаад байна. Ихэвчлэн тойрог, хэсгийн хорооны нарийн бичгийн даргын албан тушаалтнууд ажиллажээ.

Түрүүн бас асуулт, хариултын явцад яригдаж байсан. Тойргийн хорооны дарга нь тогтоолд гарын үсэг зураагүй, нарийн бичгийн дарга нь гарын үсэг зураад ирүүлчисэн гэж. Энэ чинь ашиг сонирхлын зөрчил илэрч байгаа тодорхой жишээ энэ биш юм уу?

Бас нэг асуултыг тодруулъя. Хууль, хяналтын байгууллагууд гэмт хэрэг шалгах явцад зарим хэсгийн хорооны саналын хуудсыг тоолоод баталгаажуулсан мэдээ байдаг. Түүгээр бол Н.Баяртсайхан гишүүн 47 саналаар илүү байна гэсэн ийм мэдээлэл бидэнд дуулдаж байсан. Энэ хууль, хяналтын байгууллагаар тогтоогдсон зөрүүг Сонгуулийн ерөнхий хороо юу гэж үзэж байгаа юм бэ? Н.Баяртсайхан гишүүн бодитойгоор илүү гарчихсан байгаа юм биш үү?

Энд хуулийн зохицуулалт яриад байх хэрэггүй байх, өөр улс төрийн зохицуулалт гэж яриад байх шаардлагагүй. Бодитой тоо аваад үзэхэд илт илүү гарчихсан ийм тоо байна шүү дээ. Үүнийг юу гэж үзэж байна вэ?

Н.Лувсанжав: -Тойргийн болон хэсгийн хороодод нийгмийн даатгалын ажилтнууд орсон гэдэг мэдээлэл үнэн. Танд тодорхой тоо өгсөн юм байна. 28 тойрог, хэсэгт 27 хүн нийгмийн даатгалаас орсон гэдэг. Үүнийг нэр дэвшигчийн нэг байгууллагын төлөөллийн хүн орж болохгүй гэсэн хуулийн заалт нэгдүгээрт байхгүй юм билээ.

Хоёрдугаарт, энэ бүрэлдэхүүнийг хуулиараа намууд нэрээ гаргаж өгөөд, хороон дээрээ ярьж байгаад тойргийн хороон дээрээ хэсгийн хорооны бүрэлдэхүүнийг ярьдаг. Тойргийн хорооныхыг Ерөнхий хороон дээр. Энэ дагуу нам, намаас нь нэрийг нь өгөөд орсон хүмүүс байгаа юм. Нэр дэвшигч өөрөө нэр гаргаж өгч байгаа тийм юм байхгүй. Чухам энэ хүмүүс орон сууцны дэмжлэг авах ёстой байсан юмуу, үгүй юу, авсан нь сонгуулийн тойргийн хороонд ажилласантай нь холбоотойгоор өгсөн юмуу, үгүй юу гэдгийг бид мэдэхгүй. Тийм асуудал Сонгуулийн ерөнхий хороон дээр яригдаагүй юм.

Ер нь цаашдаа нэг нэр дэвшигчийн өөрийнх нь эрхэлж байгаа албан тушаалын хүрээний, салбарын хүмүүс нь тухайн хүнтэй холбоотой тойрог, хэсгийн хорооны бүрэлдэхүүнд ороод байгаа, энэ нь эргээд ашиг сонирхлын зөрчлийг бий болгох гээд байгаа гэдэг ийм асуудал байж болох. Үүнийг цаашдаа хуулиараа хааж, журамлаж өгөх шаардлага байгаа гэдэгтэй санал нэг байгаа.

Хорооны тогтоол дарга, нарийн бичгийн дарга гарын үсэг зурах хуультай. Тэр дагуу л Үүрийнтухай нарийн бичгийн даргын хувьд зурсан. Үүнийг ашиг сонирхлын зөрчилтэйгээр зурчихлаа гэж үзэж болохгүй юм. Тухайн хорооны хуралдаан ирцтэй байсан, хуралдаанаараа асуудлаа олонхиороо шийдээд, 19 дүгээр тогтоолоо гаргачихсан. Тэр 19 дүгээр тогтоолыг үндэслэн гурван гишүүний асуудлыг Их Хурал хүлээн зөвшөөрсөн шийдвэр, тогтоолоо гаргасан, тангарагийг нь өргүүлсэн. Асуудал ингээд явчихсан, ийм юм.

Дарга гарын үсэг зураагүй байгаа нь Дээд шүүхийн тайлбар байгаа /16 тогтоолд/. Хэрвээ хороо олонхиороо асуудлаа шийдсэн байгаа тохиолдолд дарга юмуу, нарийн бичгийн дарга нь гарын үсэг зураагүй гэдэг нь тогтоолыг хүчингүй гэж үзэх үндэслэл болохгүй гэсэн ийм тайлбартай юм билээ.

Н.Баяртсайхан 47 саналаар илүү гэсэн зүйл хуулийн байгууллагуудын танилцуулга дээр яригдаад байгаа гэж байна. Хуулийн байгууллага бодвол Байнгын хороонхы ажлын хэсэгт шалгаж байгаа ажлынхаа явцыг л танилцуулсан байх. Энэ хуулийн байгууллага тогтоогоод шалгасан зүйлээ Байнгын хороонд албан ёсоор “яг ийм болчихлоо” гээд шийдвэрээ гаргаад ирүүлсэн юм байгаа юмуу, үгүй юу гэдгийг мэдэхгүй юм. Энэ бол шалгалтын явцын байдлыг танилцуулсан дүн байх. Бүхэлд нь аваад үзвэл хуулийн байгууллагын нэг үзлэгийн дүнгээр тийм байна, ийм байна гэсэн энэ юм нь эргээд санал хураалтын дүнгийн тухай маргааныг шийдэх үндэслэл болохгүй ээ. Тийм учраас үүнийг хэсэг, тойрог дээрээ нэгтгэсэн албан ёсны хэсгийн хорооны тогтоол, тойргийн хорооны тогтоолыг үндэслээд асуудлыг өргөн барьдаг энэ л журмаар явж байгаа. Энэ асуудлыг ингэж л шийдсэн гэдгийг би тайлбарламаар байна.

Д.Дэмбэрэл: -Ц.Дашдорж гишүүн асуултаа тавья.

Ц.Дашдорж: -Хоёр, гурван зүйл тодруулъя. Сонгуулийн ерөнхий хороонд Ардчилсан намаас хоёр удаа албан бичиг хүргүүлсэн гэсэн мэдээлэл байна. Чухам энэ нь хэн гэдэг хүний, хэдэн сарын хэдэнд, ямар агуулгатай бичиг очсон юм бэ? Энэ дээр та бүхэн хариулт хэлж өгөөч ээ.

Хоёрдугаар асуудал, та гишүүдийн асуултад хариулж байхдаа 25 дугаар тойргийн хорооны 16 дугаар тогтоолыг нь хүчингүй болгосон гэж хэлээд байна. Баянгол дүүргийн шүүхийн нэг тогтоол байна. Энэ тогтоол дээр 16 дугаар тогтоолыг үндэслээд асуудлуудыг шийдчихсэн. Зарим нэг хүн тухайлбал, Үүрийнтуяаг буруутгах боломжгүй гэдгийг хүртэл 16 тоот тогтоолоор иш татаж буруутгах боломжгүй гэсэн шийдвэрийг гаргаж байна. Энэ чинь логикийн нэг зөрчилдөөн гарч ирээд байгаа байхгүй юу. Та хүчингүй болгочихдог, таны хүчингүй тогтоол дээр үндэслээд шүүхийн шийдвэр гаргаад байна уу, яагаад байна вэ? Энэ талаар та тодорхой хариулт өгөөч ээ.

Бас нэг асуулт байна. Сая Ч.Улаан гишүүн асуулаа. Та тэр асуудал дээр хайхрамжгүй байдлаар хариулж байна. Надад Нийгмийн даатгалын ерөнхий газрын 2007 оны үйл ажиллагааг шалгасан аудитын дүгнэлт байна. Энэ дээр нэлээн олон хүнийг орон сууцны болон урамшууллын асуудлыг хөндөж тавьсан байгаад байгаа. Ингээд хараад байхад байгууллага дотор янз бүрийн асуудал гарч ирдэг л байх. Хэндээ байр өгөх, хэнийг урамшуулах вэ гэдэг нь. Энэ нь 25 дугаар тойргийн болон хэсгийн хороонд ажилласан хүмүүсийн нэр л орон сууцны хөнгөлөлт болон урамшууллын асуудлууд дээр нэрүүд нь дахиад гараад ирчихсэн байна шүү дээ. Сонгинохайрхан дүүрэг дээр бүр 7 хүн, жижүүрээсээ авахуулаад байна. Үүний 4 хүн нь орон сууцны асуудлаа шийдүүлчихсэн байх жишээтэй. Энэ нь эцсийн эцэстээ цаад талдаа ашиг сонирхлын зөрчилдөөний асуудал л энд гарч ирж байгаа юм. Энэ дээр л Сонгуулийн ерөнхий хороо эцсийн шийдвэр гаргахдаа тодорхой бодлого баримталж асуудлыг шийдэх ёстой шүү дээ. Хуулийн хүрээнд, нөгөө талд нь эрх зөрчилдөөн байна уу гэдэг дээр нь. Үүнийг яагаад та бүхэн ил байгаа юмыг олж хардаггүй юм бэ? Энэ дээр та тодорхой шийдэл, хариу хэлж өгөөч ээ.

Н.Лувсанжав: -Шүүхийн сүүлийн шийдэх 16 тогтоолыг хүчинтэй гэж бичсэн. Түүнийг үндэслэн нэлээн асуудлыг шийдсэн гэж ярьж байна. Шүүхийн тогтоолд 16 гэдэг нь ямар байдлаар бичигдсэн юм, эсвэл энэ нь техникийн алдаа байсан ч юмуу, үүнийг би өнөөдөр хариулж мэдэхгүй.

Хорооны албан ёсны шийдвэр бий. 16 дугаар тогтоолыг хүчингүй болгосон 70 дугаар тогтоол байгаа. /Тийм учрас 16 дугаар тогтоолыг хүчингүй болгосон тэр шийдвэр байгаа юм/

Аудитын дүгнэлт юу гэж гарсныг мэдэхгүй. Тэр дүн Сонгуулийн ерөнхий хороон дээр яригдсан зүйл байхгүй. Орон сууцны дэмжлэгийг өгсөн үндэслэлийг чухам тойргийн хороонд юмуу, хэсгийн хороонд орж ажилласан, эсвэл ажиллах гэж байгаатай холбогдуулж өгсөн гэдгийг нотлох тогтоох боломж ямар байдаг юм, мэдэхгүй. Энэ асуудлыг Сонгуулийн ерөнхий хороо болоод тойргийн хороо авч хэлэлцсэн зүйл байхгүй. Ер нь хуулиар асуудлыг аль нэгэн хүний ашиг сонирхлын зөрчилд оруулахгүй байх тэр хуулийн зохицуулалтыг цаашдаа тодорхой болгох шаардлага байгаа юмуу гэдэг дээр бас Сонгуулийн ерөнхий хороо ойлгож байгаа, дүгнэж байгаа.

Цаашдаа сонгуулийн тойрог болоод хэсгийн хороодын бүрэлдэхүүнийг бүрдүүлж байгаа энэ механизм нь зөв байна уу, буруу байна уу, энд улс төрийн намуудаас санал оруулаад, санал орсон хэмжээгээрээ намаас тодорхойлогдсон, дэвшигдсэн хэмжээгээрээ асуудлыг хоёр тийш нь чангаагаад төрийн ажил явахгүй, сонгуулийн ажил явахгүй энэ байдалд орж байгааг цаашдаа хуулинд анхаарч авч үзэх ёстой гэж үзэж байна. Сонгууль бол төрийн ажил. Төрийн ажил учраас төрийн байгууллага, төрийн албан тушаалтнууд үүнийг хийх ёстой. Улс төрийн намууд, ялангуяа тэнд сонирхолтой өрсөлдөж байгаа намууд хяналтаа тавих тэр төвшинд асуудлыг зохицуулах нь зүйтэй юм болов уу гэсэн ийм санал, дүгнэлт манай хорооны гишүүдэд бий.

Асуулт: /микрофонгүй асуув/

Албан бичиг бол Ардчилсан намын ерөнхий нарийн бичгийн дарга Эрдэнэбатын гарын үсэгтэй ирсэн. Агуулга нь С.Эрдэнийн асуудал удаж байна. Энэ асуудал Сонгуулийнхаа зохицуулалтын хүрээнд зайлшгүй өргөн баригдах ёстой гэдэг байр сууриа илэрхийлсэн. Энэ өргөн барих асуудлыг Сонгуулийн ерөнхий хороо авч ярьж, шийдээч ээ гэсэн ийм шаардлага тавьсан.

Ц.Дашдорж: -Мэдэх юм байхгүй юм байна л даа. Ядаж энэ чинь өргөн барьж байгаа шүү дээ. Өргөн барьж байгаа бол өргөн барьсан шүүхийн шийдвэрийг нь уншаад үзчих хэрэгтэй байхгүй юу. Тэнд 16 дугаар тогтоолын талаар юу бичигдсэн юм бэ гэдэг асуудлыг надаас биш, би танаас асуугаад байна шүү дээ. Таны хүчингүй болгосон юмыг чинь. Энд бүр тодорхой байна шүү дээ. Жишээлбэл, 25 дугаар тойргийн хорооноос гаргасан 16 тоот тогтоолд нэр дэвшигч Н.Баяртсайханы авсан санал 823 гэж бичигдэж баталгаажсан байна. Харин 720 гэсэн тоо урьдчилсан дүн байсан бөгөөд албан ёсны баримт биш тул энэ хэрэгт Үүрийнтуяаг буруутгах боломжгүй гээд /нэгд/.

Хоёрдугаарт, 7 дугаар сарын 03-ны 16 тоот тогтоолыг үндэслээд Үүрийнтуяа, Жаргал, Ширэндэв, Намхайдорж, Лхагвасүрэн, Чулуунчимэг нарыг энэ тогтоолтой холбогдуулж буруутган ялласан нь үндэслэлгүй гээд. Ерөөсөө л энэ 16 дугаар тогтоолыг чинь үндэслээд асуудлыг шийдсэн байна шүү дээ. Энэ тогтоолыг уншаад үзчих.

Н.Лувсанжав: -Энэ тогтоолд яг таны уншсан тэр юм байгаа. 16 тоот тогтоолыг хуурамчаар үйлдсэн гэж үзэх үндэслэлгүй. Уг тогтоол нь хүчинтэй байгаа гэж бичсэн юм билээ. Би одоо энэ тогтоолоос харж байна. Шүүх яагаад үүнийг хүчингүй юм, хүчинтэй гэж хэлж байгаа юм бэ гэдгийг бид тайлбарлах арга байхгүй. Хороо 16 дугаар тогтоолыг 70 дугаар тогтоолоор хүчингүй болгосон 70 дугаар тогтоол байгаа. Эцсийн эцэст 16 дугаар тогтоол маань сонгуулийн дүнг гаргах хуулийн шаардлагыг зөрчиж гарсан тогтоол байсан шүү дээ. Бүх нэр дэвшигчийн санал авсан тоо, хувийг тодорхой бичээгүй тогтоол байсан. Зөвхөн 4 нэр дэвшигчийн нэрийг бичсэн тогтоол байсан. Сүүлд 19 дүгээр тогтоол гаргахдаа бүх 31 нэр дэвшигчээр авсан санал, хувийг нь гаргаж ирүүлсэн нь тийм учиртай.

Д.Дэмбэрэл: Н.Энхболд гишүүн асуултаа тавья.

Н.Энхболд: -Асуудлууд нэлээн давтагдаж байна. Яагаад давтагдаж байна вэ гэвэл бидний тавиад байгаа асуулт, эргэлзээнд хариу өгөхгүй болохоор давтагдаад байна. Энэ танхимд хариу авч чадахгүй л юм шиг байна. Дүн тавьдаг газар нь хаана байдаг юм, олон нийт байдаг юмуу, сонгогчид, ард иргэд дүнгээ тавих ийм л байдалд хүрч байх шиг байна.

Бид өнөөдөр С.Эрдэнийн тухай юмуу, Н.Баяртсайханы тухай асуудлыг огт яриагүй. Үүнийг түрүүн манай бүлгийн дарга хэлсэн. Бас С.Эрдэнэ гэдэг хүний нэр нь ороод ирсэн учраас үүнийг шийдэх үү, үгүй юу гэдэг асуудлыг огт яриагүй. Энэ дээр бас Ардчилсан намынхан ч та нар шийддэг юм биш гэсэн. Бид шийдэх гээд байгаа юм биш ээ. Бид зүгээр эргэлзээг нь л тайлах гээд байгаа юм. Яагаад ийм байдалд хүрээд, ороод ирэв ээ гэж.

Тойргийн хороонд санал хураалтын дүн эцэслэн шийдэгдэх тухай хуулийг бид хамт гаргалцсан. Хамт гаргахдаа тухайн үед үүсээд байсан нөхцөл байдал, дараа, дараа үүсэж болзошгүй нөхцөл байдлуудыг аль болохоор урьдчилан сэргийлэх, гол нь улс төрийн нөлөө ордог давхаргуудыг цөөлөх ийм зорилгоор, энэ хууль хийхэд манай бүлэг оролцоод, гаргалцсан. Одоо мөрдөгдөөд явж байгаа. Гэтэл яг тэр тойргийн хороон дээр нь очоод ийм будлиан гарчихсан байх юм. Үүнээс цаашхи юмнууд нь хамаагүй гэж бодож байгаа юм шиг, тэнд зохион байгуулчихсан юм шиг сэтгэгдэл төрөхөөр энэ ажлыг хийчихсэн байна. Тийм учраас бид эргэлзээд байгаа юм. Сая манайхан асууж байна шүү дээ. Яагаад нийгмийн даатгалын байгууллагын албан хаагчид тэр чигээрээ сонгуулийн хэсгийн тойргийн хороонд ажиллаж байдаг юм, яагаад анхан шатан дээр тооллого хийсэн албаны байгууллагуудын албан ёсны дүгнэлтүүд дээр энд тоо нь засагдсан, наана, цаана болчихсон байна гэсэн юм гараад байхад үүнийг огт харгалзахгүйгээр оруулж ирж байдаг юм бэ гээд олон эргэлзээнүүд байна.

Хууль дээр ийм үг байгаа шүү дээ. Сонгуулийн тухай хуулийн 52.1.3 дээр Дээд шүүх тайлбарлахдаа “сонгогчийн санал, санал хураалтын дүнг гажуудуулахад хүргэсэн гэдэгт сонгогчийн саналаа чөлөөтэй өгөх эрхэд хөндлөнгөөс хууль бусаар аливаа хэлбэрээр нөлөөлсний үр дүнд түүний саналыг хүсэл зоригийн жинхэнэ илэрхийлэл, түүнчлэн санал хураалтын эцсийн дүнг бодит байдлаар нийцсэн дүн гэж тус тус үзэх боломжгүй болохыг ойлгоно” гээд заачихсан байна /тайлбар дээр/. Бас тойргийн хорооны дүнд ноцтой нөлөөлөхөөр байвал гэдэгт сонгуулийн тухайн тойрогт сонгогдох хүний тоо нь мандатын тоонд хүрэхгүй байх, эсвэл нэр дэвшигчийн төлөө өгсөн нийт саналын дүн өөрчлөгдөж сонгогдох эсэхэд нөлөөлөхүйц болох зэрэг байдлыг хамааруулна гээд заачихсан байна. Яг л энэ хуулийн заалтуудыг яагаад харж үзсэнгүй вэ гэж  бид Сонгуулийн ерөнхий хорооноос асуугаад байгаа юм. Ийм тодорхой заалтууд байна. Ийм, ийм тайлбарууд байж байхад “нээрэн тэнд нь ийм юм гараад байгаа юм, энийг яагаад үзэж болсонгүй вэ, яагаад асуусангүй вэ” гэж эргэлзээд байгаа юм.

Би хоёрхон зүйл л асууя. Энэ хуулийн ч асуудал биш юм. Сонгуулийн ерөнхий хороо цаашид сонгууль, ёс зүй, ёс суртахуун, үнэн зөв, шударга байх хамаагүй. Зөвхөн хуулийн үг, үсэг, процедурын дагуу л яваад ирвэл бүх юм “чадсан бол арга байхгүй” гэсэн байдлаар хандаж байна гэж бодож байна уу? Энд ямар бодолтой байна вэ? Бид хууль хэрэгжих гэдгийг үг, үсгээс нь гадна үнэн зөвийг тогтоох тал, түүнийг хамарсан бүх л ойлголтуудтай нь хамт үзэж, цогцоор нь шийдвэрлэж байх ёстой гэж бодоод ийм асуулт тавиад байгаа юм.

Бас нэг асуулт байна. Цаашдаа шүүхээр маргалдаж /микрофон хаагдав/.. хоёр гурван шатны дамжлагын шүүхийн үйл ажиллагаа хэрэггүй, ялангуяа энэ нь Сонгуулийн ерөнхий хорооны ажил энэ падгүй ойлголт боллоо гэж ойлгох уу? Түрүүн манай бас нэг гишүүн асууж байсан. Жирийн иргэд болохоор нэг асуудал шийдвэрлүүлэх гээд хамгийн доод талын шүүхээс эхлээд Дээд шүүх хүртэл яваад, заримдаа цөхрөнгөө бараад дуусдаг. Ямар тохиолдолд бүх шатаар нь хэн явж байх ёстой, ямар тохиолдолд анхан шатны шийдвэр гарчихсан байхад энэ бол эцсийн үнэн гэж ойлгоод, дараагийн түүнтэй уялдаж шийдвэрүүд гаргаж байх ёстой юм бэ? Энэ тал дээр Сонгуулийн ерөнхий хороо цаашдаа ямар ойлголттой ажиллана гэж бодож байна вэ?

Н.Лувсанжав: -Шүүхийн тайлбар УИХ-ын Сонгуулийн тухай хуулийн 52.1.3 дахь заалтыг тайлбарласан тайлбарыг сая иш татаж ярьж байна. Сонгогчид хууль бусаар нөлөөлсөн талаар, нөлөөлж санал өгүүлсэн талаар ямар нэгэн гомдол байхгүй. Дарамтлаад юмуу, “чи тэрний төлөө өгөөрэй” гээд санал өгүүлсэн талаарх гомдол байхгүй. Угаасаа 52 дугаар зүйл маань бол “хэсэгтээ болсон санал хураалтын дүнг хүчингүйд тооцох дахин санал хураах тухай” асуудал байгаа. 

Гомдол гаргаж байгаа этгээдүүдийн тавьж байгаа асуудал бол санал хураалтын дүнг будлиулчихлаа, өөрөөр хэлбэл, “би гарсан” гэдэг л санал хураалтын дүнгийн тухай маргаан байгаа юм. Тэрнээс биш, санал хураалтыг хүчингүй тооцох юмуу, хүчингүйд тооцсон талаарх маргаан биш. Тийм хүсэлт тавиагүй. Санал хураалтыг хэрвээ хүчингүйд тооцох бол дахин сонгууль явах үр дагавартай л байдаг. Тэр үр дагаврыг хүсэж л өргөдлөө гаргаж, асуудлаа тавьдаг. Тэр дагуу асуудлыг нь хянадаг, шийддэг ийм л хуультай.

Шүүхийн процедурыг үл харгалзан Сонгуулийн ерөнхий хороо үүнийг шударга биш ч бай, юу ч бай зөв гэж бодож байна уу гэж байна. Үнэндээ бол Сонгуулийн ерөнхий хороо шударга ч байхыг эрмэлзэнэ, шийдвэрээ гаргахдаа хуулийн хүрээнд ажиллахыг ч эрмэлзэнэ. Энэ хоёр шаардлага аль, аль нь Сонгуулийн ерөнхий хороон дээр ирж байгаа. Хорооны гишүүд ч гэсэн энэ шаардлагын үүднээс асуудлыг харж байгаа.

Асуудлыг шийдэх шийдлийн хувьд эрх зүйн боломж, юм нь хаагдмал байгаа. Хаагдмал байгаа учраас хуулийнхаа хүрээнд асуудлыг нэг тийш нь цэг болгож олонхийн саналаар асуудлаа шийдээд оруулж ирж байгаа юм. 

Шүүхээр маргалдаж байгаа энэ асуудал хоёр, гурван шатны шүүхээр яваад ямар болох нь, хувь заяа нь падгүй юу гэсэн ийм асуудал байна. Шүүх дээр бол тодорхой хүмүүсийн холбогдсон эрүүгийн гэмт хэргийн асуудал байгаа. Эрүүгийн гэмт хэргийн асуудал бол шүүхийн эцсийн шат хүртэл хянагдах, явагдах тэр боломж нь нээлттэй, чөлөөтэй байгаа. 

Сонгуулийн ерөнхий хороо ганцхан зүйлийг л хэлээд байгаа шүү дээ. Гэм буруутай, зассан, будлиулсан байдаг юм бол тэр хэсгийн хорооны юм нь тогтоогддог юм бол тэр этгээд нь өөрөө эрүүгийн хуульд заасан хариуцлагаа хүлээдэг юм байгаа биз. Сонгуулийн байгууллага өөрийнхөө шийдэх ёстой асуудлыг хуулийнхаа орчиндоо шийдье, нэг тийш нь цэг болгоё гэдэг ийм асуудал гаргасан. Энэ шийдвэрийг /эргээд/ дахиад Сонгуулийн ерөнхий хороо өөрчлөх тухай асуудал байж болохгүй юм.

Д.Дэмбэрэл: -Ингээд Сонгуулийн ерөнхий хорооны даргын илтгэлтэй холбогдуулаад УИХ-ын гишүүд асуулт асууж, хариултаа авлаа. Асуулт дууслаа /алх цохив/.

Би анхнаасаа л, чуулганы нээлт дээр энэ асуултыг хөндөж тавьж байхад нь бэлтгэлээ ханга гэдэг ганцхан үг хэлсэн. Бэлтгэл хангана гэдэг бол С.Эрдэнэд өрөө зааж өгөх, суудал зааж өгөх, энд тангарагийн гарын үсэг зурах бал бэлтгэхийг хэлж байгаа юм биш. Энэ тангараг өргөх ажиллагаа бол нэгдүгээрт, ёслол төгөлдөр. Хоёрдугаарт, УИХ-ын шийдвэр гардаг. Энэ бэлтгэлийг дараачийн асуудал хэлэлцэх 5 дахь өдрийн хуралдаан дээр бэлтгэлээ хангана, ойлголтоо нэгтгэнэ гээд завсарлага авсан шүү дээ. 7 хоног шахам болж байна. Одоо бас хоёр, гурван юм дутуу байна, завсарлага гээд байх юм. Завсарлага ер нь УИХ-ын чуулганы ажиллагааны бэлтгэлийг хангах, явуулах боломжийг олгоход тус болох үүднээс завсарлага авах ёстой шүү. Маргааш бэлэн болох юмуу, үгүй юу? 

Завсарлага бол чуулганы үйл ажиллагааг удаашруулах, хойш тавих, асуудал шийдэхгүй байх арга хэрэгсэл болгодог улс төрийн хэрэгсэл биш гэдгийг анхаарч ажиллая. Тэгээд УИХ-ынх даргад шахалт үзүүлээд байдаг. Намын бүлэг завсарлага авах бүрэн эрхтэй, чи хууль зөрчиж байна, миний бүрэн эрх гэдэг юмаа та нар багасга. Төрийн байгуулалтын байнгын хороо УИХ-ын Дэгийн хуулийг оруулж ирж, завсарлагын хязгааргүй юман дээр шийдлийг олж, хуулийн төслийг оруулж ир. Ингээд эрхээ эдэл дээ. Эрхийг битгий хэтрүүлж эдэлж байгаарай. Хувьсгалт намын бүлэгт завсарлага. Өглөө 10 цагаас чуулганы үйл ажиллагаа үргэлжилнэ. /15.20-16.10, Б.Батгэрэл, нийлсэн Б.Мажигсүрэн/

Хуралдаан 16 цаг 10 минутад өндөрлөв.

Соронзон хальснаас буулгасан:

